
Lêwi
Sech Piq Da Môise Achìh
Bàu Patô Adroi

Hiniq wa Bàu Xèm Da Sech:
Hiniq sech cô Lêwi taiq phàn yi bàc khoi i

achìh bìac mangai ma broq bìac ta Hnem Traiq
Cùh Waiq – aih mangai Lêwi. Sech Loh Enh
Aicàp khoi achìh bàu tangìa 'nah ta broq loh
Hnem Traiq Cùh Waiq. Sech Lêwi achìh bàu
ranenh wa bìac phai broq đòiq cùh waiq ta
Hnem Traiq Cùh Waiq. Hadai i bàu patô broq
lè baxròih, ranenh manoh broq lem, hì hadròih,
hanam Sabat, wa Hanam yàng Padam Jàt.

Mangai Achìh wa Hanam Achìh:
Lêwi 1:1 doi bàu achìh ta sech Lêwi khoi jah

Boc Plình 'noh am ca Môise. Khoi achìh ta sech
Lêwi yi hnao 50 yàng Boc Plình khoi capoch
tùang ca Môise. Hanam khoi achìh aih ta'ne
hanam 1446 wa 1406 A.C.

Bàu Anoi:
Bàu anoi hnài xèm ta sech Lêwi aih bìac

hadròih – can hadròih da Boc Plình wa con
mangai. Bàu thê broq hadròih aih ŏi ta 'nat 11:45
– “Èh pì phai wìa hadròih ma jah 'màng aih Au
hadròih.” Dìq ca bàu thê wa bàu hnài ta sech
Lêwi aih đòiq jùp jàn Yothaiq cùh waiq wa rìh
tìah ca mangai hadròih da Boc Plình. 'Nah bàu
hnài patô dèch ngè tadreo, broq loh bìac xa tàng
hì, bìac baxròih wa broq lè hì padài. Mangai

pajàu Lêwi khoi jah am ca wì haq bàu hnài dèch
ngè tadreo wa broq tiaq bàu thê da Boc Plình.

Rìm 'Nat:
1. Ranenh wa Bàu Thê đòiq broq Ngè Am:
1:1—7:38

2. Pachì đòiq Arôn wa 'bài con haq broq pajàu
da Boc Plình: 8:1—10:20

3. Trong ranenh patô rìh hadròih: 11:1—15:33
4. Hì broq lè rŏt hlài enh tôiq lôi: 16:1–34
5. Rìh can rìh hadròih: 17:1—22:33
6. Hì Sabat, 'Bài Lè Hiniang wa jò Padrang wa
jò Prò: 23:1—25:55

7. Broq trong 'màng leq đòiq jah nhàn xôq da
Boc Plình: 26:1—27:34

Ngè Tadreo Bùh
1 Chuaq creo ca Môise enh Hnem Traiq Cùh

Waiq, doi: 2 “Doi ca jàn Is-ra-ên: ‘Jò i mangai leq
ŏi ta pì am ngè tadreo ca Chuaq, èh haq phai am
ngè aban, 'bo loq trìu.

3 “ ‘Tàng ngè tadreo da haq ngè tadreo bùh
xam 'bo, èh phai am 'bo calô, ùh i ca teo xìt leq,
am atŏc jang ngìa Hnem Traiq Cùh Waiq enh
ngìa ca Chuaq, đòiq Haq jah lem manoh nhàn
yŏc. 4 Jò haq tadreo xam ngè aban, haq phai đòiq
tì agàu ngè aban aih, èh ngè tadreo aih jah rŏt
dèch hlài enh tôiq lôi ca haq. 5 Mangai aih pàc
'bo bu chuai aih enh ngìa ca Chuaq, khoi èh 'bài
pajàu, aih con calô Arôn, phai yŏcmahem da'rat
dudan kenh ca'bŏng tadreo jang nòi 'mang Hnem
Traiq Cùh Waiq. 6 Khoi ca aih luch akia, xah jam
loh tang ha'nech. 7 'Bài con calô Arôn ma broq
pajàu patep ùnh enh 'nhèq ca'bŏng tadreo, èh

ta'mroq long ùnh enh 'nhèq. 8Khoi èh 'bài pajàu,
aih con calô Arôn, phai ta'mroq ha'nech jam, gàu
haq wa ramaq, bùh ta ùnh enh 'nhèq ca'bŏng
tadreo. 9Hi khoi, pajàu phai 'nheo cliac wa jènh,
'ràng dìq dŏng aih bùh pajùm ta ca'bŏng tadreo.
Aih ngè tadreo bùh i hòi xua thùm atŏc am ca
Chuaq.

10 “ ‘Tàng ngè tadreo bùh da haq ngè aban trìu
loq bubi, èh ep am ngè ma calô ùh i ca teo xìt
leq. 11Haq phai pàc ngè aih nòi pah 'ngeo ca mat
mahì loh ca ca'bŏng tadreo, enh ngìa ca Chuaq.
Hi khoi 'bài pajàu aih con calô Arôn, yŏcmahem
da'rat dudan ca 'bŏng tadreo. 12Hi khoi haq phai
xah jam tang ha'nech, xam gàu wa ramaq haq ta
ca'bŏng tadreo ùnh 'nang cheo. 13Hi khoi, pajàu
phai 'nheo cliac wa jènh, 'ràng dìq dŏng aih bùh
pajùm ta ca'bŏng tadreo. Aih ngè tadreo bùh i
hòi xua thùm atŏc am ca Chuaq.

14 “ ‘Tàng ngè tadreo da haq aih chìm, èh ep
am chìm trù gùng loq chìm trù hnem. 15 Pajàu
phai 'ràng trùh jang nòi ca'bŏng tadreo, wech
catech ranŏng, èh bùh ta ca'bŏng tadreo; hi khoi
ùc mahem haq ta ca'bŏng tadreo. 16 Haq phai
yŏc 'noh padìu wa xàc haq cađac pah mat mahì
loh ca ca'bŏng tadreo ta nòi ùc blo tanùh. 17Khoi
èh haq phai rùp hich baiq toq panan haq mahaq
ùh am catech wìa baiq toq. Aih ngè tadreo ùnh
bùh đòiq am i hòi xua thùm ca Chuaq.

2
Ngè Dèch Am 'Mau Mì

1 “ ‘Jò i mangai leq dèch am 'mau mì ca Chuaq,
ngè aih phai xam dàc 'yêh, èh ùc dàu wa đòiq
nhù hùang enh 'nhèq. 2 Hi khoi, haq phai 'ràng
trùh ca 'bài pajàu, aih con calô Arôn,mòiq cadop
dàc 'yêh, dàuwa nhù hùang. Èh pajàu 'ràng bùh
jang ca'bŏng tadreo, aih ngè tadreo bùh xam ùnh
i hòi xua thùm broq bìac hmàng yôt ca Chuaq.
3 Phàn ma ŏi i rah, aih da Arôn wa 'bài con calô
haq, aih ngè dèch am dìq jaq hadròih ta 'bài ngè
tadreo dèch am 'mau mì ca Chuaq xam ùnh.

4 “ ‘Tàng mangai leq 'ràng ngè dech am 'mau
mì xam 'benh phiang ta tanùh, èh mangai aih
phai yŏc dàc 'yêh broq 'benh ùh tah blo mahaq
alôn ca dàu, loq 'benh ratang ùh tah blo mahaq
xùt dàu. 5 Tàng ìh yŏc ngè adrenh ta gŏc đòiq
broq ngè dèch am xam 'mau mì, èh phai broq
xam dàc 'yêh alôn ca dàu ùh tah blo; 6 goh tang
ha'nech wa tah dàu enh 'nhèq. Cô ngè dèch am
xam 'mau mì. 7 Tàng am ngè tadreo adrenh ta
gŏc chao đòiq broq ngè dèch am xam 'mau mì,
èh phai broq xam dàc 'yêh wa dàu. 8 Ngè dèch
am xam 'mau mì, èh padon 'màng cô: Phai jao
ca pajàu 'ràng am ca Chuaq, hi khoi haq 'ràng ta
ca'bŏng tadreo. 9 Pajàu phai yŏc phàn 'yoh ma
am aih broq bìac hmàng yôt, 'ràng ta ca'bŏng
tadreo, aih ngè tadreo bùh xam ùnh i hòi xua
thùm ca Chuaq. 10 Phàn leq ta ngè dèch am xam
'mau mì ŏi i, aih da Arôn wa 'bài con calô haq.
Aih ngè tadreo dìq jaq hadròih ta 'bài ngè tadreo
xam ùnh am ca Chuaq.

11 “ ‘Apaq tah blo ta ngè dèch am xam 'mau mì
ca Chuaq. Pì apaq yŏc blo loq diac xùt bùh pajùm

tì ngè am tadreo leq xam ùnh am ca Chuaq. 12 Pì
jah am 'bài ngè bìac aih ca Chuaq tìah ca ngè
am tadreo gàu mùa, mahaq ùh bùh ta ca'bŏng
tadreo tìah ca ngè tadreo i hòi xua thùm. 13 Ep
tah boh ta dìq ca ngè dèch am xam 'mau mì.
Apaq dèch am ùh i ca boh ma jah 'màng aih boh
teo patô ca bìac wêh jao da Boc Plình khoi broq
ca pì. Pì phai tah boh am tŏc ta dìq ca ngè tadreo.

14 “ ‘Tàng 'ràng ngè tadreo dèch am xam 'mau
mì baxèm mùa ca Chuaq, èh phai 'ràng hadròc
neo gat, pêh hi adrenh ta ùnh 'ràng am, 15hi khoi
da'rat dàu wa đòiq nhù hùang ti 'nhèq, aih ngè
dèch am xam 'mau mì. 16 Pajàu phai yŏc 'nah
ngè 'mau mì aih ma i dàu pajùm ca nhù hùang,
èh bùh đòiq broq teo jah hmàng yôt, aih ngè
tadreo xam ùnh dèch am ca Chuaq.

3
Ngè Tadreo Waiq Catèm

1 “ ‘Tàngmangai leq am ngè tadreo waiq catèm
xam 'bo calô, loq 'bo cadrì, enh ngìa ca Chuaq
èh ngè aih ùh jah i ca teo xìt leq. 2Haq phai yŏc
tì đòiq agàu ngè aban aih, hi khoi pàc haq jang
'mang Hnem Traiq CùhWaiq. Khoi èh 'bài pajàu,
aih con calô Arôn, phai yŏcmahem da'rat dudan
ta ca'bŏng tadreo. 3 Enh ngè tadreo waiq catèm,
haq phai broq ngè tadreo bùh xam ùnh am ca
Chuaq, aih ramaq ma top roc caxènh himìa wa
ramaq cliac, 4 xam baiq toq plì crŏng wa ramaq
haq, ramaq ŏi kenh ca'bŏng, khoi èh cađac 'nah
clèm wa baiq plì crŏng. 5 'Bài con calô Arôn phai
bùh dìq ngè aih enh 'nhèq ca ca'bŏng tadreo, aih

ngè tadreo xam ùnh i hòi xua thùm ma atŏc am
ca Chuaq.

6 “ ‘Tàng haq am ca Chuaq ngè tadreo waiq
catèm xam trìu calô, loq trìu cadrì, aih phai
trìu ma ùh i ca teo xìt leq. 7 Tàng haq am ngè
tadreo xam trìu, èh phai am atŏc haq enh ngìa
ca Chuaq, 8 èh haq yŏc tì đòiq agàu ngè aban
aih, hi pàc jang 'mang Hnem Traiq Cùh Waiq.
'Bài con calô Arôn phai yŏcmahem da'rat dudan
ca'bŏng tadreo. 9 Ngè tadreo waiq catèm cô haq
phai bùh xam ùnh dèch am ca Chuaq; ramaq
wa tenh haq pŏt haten ca caxènh crŏng, ramaq
ma top roc caxènh crŏng wa ramaq cliac, 10 baiq
toq plì crŏng xam ramaq haq, ramaq ŏi kenh
ca'bŏng, khoi èh cađac 'nah clèm wa baiq plì
crŏng. 11 Pajàu phai bùh dìq ca ngè aih tìah ca
dahwèq caq ta ca'bŏng tadreo. Aih ngè tadreo
bùh xam ùnh atŏc am ca Chuaq.

12 “ ‘Tàng ngè tadreo da haq xam bubi, èh haq
phai am atŏc enh ngìa ca Chuaq, 13 yŏc tì đòiq
agàu ngè aban aih, khoi èh pàc haq jang Hnem
Traiq Cùh Waiq. 'Bài con calô Arôn phai da'rat
mahem aih dudan ca'bŏng tadreo. 14 Enh ngè
tadreo cô haq phai atŏc am ca Chuaq ngè tadreo
xam ùnh pajùm ramaq ma top roc caxènh crŏng
wa ramaq cliac, 15 baiq toq plì crŏng xam ramaq
haq, ramaq ŏi kenh cabŏng, khoi èh cađac 'nah
clèm wa baiq plì crŏng. 16 Pajàu phai bùh dìq
ngè aih ta ca'bŏng tadreo, aih dahwèq ngè tadreo
xam ùnh atŏc i hòi xua thùm; dìq dŏng ramaq
aih da Chuaq.

17 “ ‘Aih bàu thê hloi hloi ca pì, 'nhac ca wì ŏi

ta leq, hadai apaq caq ramaq wa mahem.’ ”

4
Ngè Tadreo Rŏt Hlài Enh Tôiq Lôi

1 Chuaq doi ca Môise: 2 “Doi ca jàn Is-ra-ên:
‘Mangai leq troq lò ùh dì tiaq mòiq ranenh leq ta
'bài ranenh da Chuaq, hi broq bìac ma ùh khòh
broq,

3 “ ‘Tàng pajàu ma khoi chìuq xùt dàu, broq
tôiq, 'màng aih broq ca jàn i tôiq, taiq tôiq haq
ma khoi broq, èh haq phai am ca Chuaq mòiq
toq 'bo bu chuai ùh i ca teo xìt leq đòiq broq
ngè tadreo rŏt hlài enh tôiq lôi. 4Haq phai 'ràng
'bo aih trùh jang 'mang Hnem Traiq Cùh Waiq
enh ngìa ca Chuaq, đòiq tì agàu 'bo aih, hi khoi
pàc haq enh ngìa ca Chuaq. 5 Pajàu ma khoi
chìuq xùt dàu phai 'ràng 'nah mahem mùt ta
Hnem Traiq Cùh Waiq, 6 'nhrùq hadrang tì ta
mahem, èh da'rat tapèh yàng enh ngìa ca Chuaq,
aih enh ngìa ca bai prình Nòi Hadròih. 7Khoi èh
pajàu phai xùt mahem ta 'bài aki ta ca'bŏng bùh
jreo xua thùm enh ngìa ca Chuaq ŏi ta Hnem
Traiq Cùh Waiq; hi khoi ùc dŏng dìq mahem da
'bo bu chuai aih ta xèm ca'bŏng tadreo ma ŏi
jang 'mang Hnem Traiq Cùh Waiq. 8 Haq phai
dŏih ramaq 'bo ma broq ngè tadreo rŏt hlài enh
tôiq lôi, aih ramaq ma top roc caxènh crŏng wa
ramaq cliac haq, 9 baiq toq plì crŏng xam ramaq
dìq, ramaq ŏi kenh ca'bŏng, khoi èh cađac 'nah
clèm wa baiq plì crŏng, 10 tìah ca ma dŏih enh
'bo chuai broq ngè tadreo waiq catèm; hi khoi
pajàu phai bùh ngè aih ta ca'bŏng tadreo bùh,

11 mahaq akia, jam, gàu, jènh, cliac wa ìch haq,
12 pajàu phai 'ràng 'noh enh gùng ca traiq jàn ta
mòiq nòi hreo, aih nòi ùc blo tanùh enh ca'bŏng
tadreo, tah dŏng ngè aih enh 'nhèq ca long ùnh
khoi èh bùh đac.

13 “ ‘Mahaq tàng dìq dŏng ca wì jàn Is-ra-ên
broq ùh troq mòiq toq ta 'bài ranenh da Chuaq
ma ùh khòh broq, mahaq cla wì ùh 'nì, 'nhac
'màng aih wì haq xôq pòq tôiq; 14 Jò wì haq
khoi loq ca dađeh broq tôiq, dìq ca wì haq phai
am mòiq toq 'bo chuai đòiq broq ngè tadreo rŏt
hlài enh tôiq lôi, 'ràng 'bo aih enh ngìa ca Hnem
Traiq Cùh Waiq. 15 Èh 'bài craq broq gàu phai
đòiq tì agàu 'bo aih, hi khoi pàc haq enh ngìa
ca Chuaq. 16 Èh pajàu ma khoi jah xùt dàu phai
'ràng 'nah mahem 'bo aih mùt Hnem Traiq Cùh
Waiq, 17 'nhrùq dèh hadrang tì ta mahem, da'rat
tapèh yàng enh ngìa ca Chuaq, ta jang ca bai
prình. 18Khoi èh, haq phai xùtmahem aih ta 'bài
aki da ca'bŏng bùh jreo xua thùm enh ngìa ca
Chuaq ta Hnem Traiq CùhWaiq; hi khoi ùc dŏng
dìq mahem da 'bo bu chuai aih ta xèm ca'bŏng
tadreo ma ŏi jang 'mang Hnem Traiq Cùh Waiq.
19 Haq phai dŏih dŏng ramaq haq 'ràng bùh ta
ca'bŏng tadreo. 20 Bìac broq tadreo am 'bo bu
chuai cô hadai tìah ca 'bo am broq ngè tadreo
rŏt hlài enh tôiq lôi, 'màng aih pajàu jah rŏt hlài
enh tôiq lôi pajùm dìq ca jàn, hi khoi wì haq
jah baxŏng tôiq. 21 Hi khoi haq phai 'ràng 'bo
bu chuai aih loh enh gùng ca traiq jàn, bùh đac
tìah ca ma khoi bùh 'bo bu chuai adroi. Aih ngè
am tadreo rŏt hlài enh tôiq lôi dìq ca jàn.

22 “ ‘Tàng i mangai cwan leq taiq troq lò ùh
dì tiaq mòiq ta 'bài ranenh Chuaq, Boc Plình da
haq, broq bìac ma ùh khòh broq, taiq nen aih
haq i tôiq. 23 Jò leq cla haq canao loq dèh ca
tôiq haq ma khoi broq, èh haq phai 'ràng trùh
mòiq toq bubi calô ùh i ca teo xìt leq, broq ngè
tadreo ca dađeh. 24 Haq phai đòiq tì agàu bubi
aih, hi khoi pàc haq enh ngìa ca Chuaq, ta nòi
ma pàc ngè aban broq ngè tadreo bùh. Aih ngè
tadreo rŏt dèch hlài enh tôiq lôi. 25 Èh pajàu
phai 'nhrùq dèh hadrang tì ta mahem ngè ma
tadreo rŏt hlài enh tôiq lôi, xùt ta aki ca'bŏng
tadreo. 'Nah mahem ŏi rah haq phai ùc jang xèm
ca'bŏng tadreo. 26Dìq ramaq da 'bo bu chuai aih
haq phai bùh troi ma bùh ramaq ngè tadreo waiq
catèm. 'Màng aih pajàu jah broq ca haq bìac rŏt
hlài enh tôiq lôi, èh haq jah baxŏng tôiq.

27 “ ‘Tàng i mangai leq ŏi ta jàn taiq troq lò
ùh dì tiaq mòiq ta 'bài ranenh Chuaq, hi broq
bìac ma ùh khòh broq, taiq nen aih haq i tôiq.
28 Jò leq cla haq canao loq dèh ca tôiq haq ma
khoi broq, èh haq phai 'ràng trùh mòiq toq bubi
cadrì ùh i ca teo xìt leq broq ngè tadreo taiq
tôiq haq khoi broq. 29 Haq phai đòiq tì agàu
bubi aih, hi khoi pàc haq nòi ma pàc 'bài ngè
aban broq ngè tadreo bùh. 30 Pajàu phai 'nhrùq
dèh hadrang tì ta mahem, xùt ta 'bài aki ca'bŏng
tadreo ngè tadreo bùh, hi khoi ùc dŏng mahem
ta xèm ca'bŏng tadreo. 31 Hi khoi haq phai dŏih
dŏng ramaq haq tìah ca ma dŏih ramaq ngè
tadreo waiq catèm ca mangai aih, èh bùh ngè
atŏc nhòi aih broq hòi xua thùm am ca Chuaq,

èh tôiq haq jah baxŏng.
32 “ ‘Mahaq tàng ngè tadreo haq xam con trìu

đòiq broq ngè tadreo taiq tôiq, èh ep am mòiq
toq trìu cadrì ùh i ca teo xìt leq. 33 Haq phai
đòiq tì agàu trìu aih, hi khoi pàc haq nòi ma
pàc 'bài ngè aban broq ngè tadreo bùh. 34 Pajàu
phai 'nhrùq dèh hadrang tì ta mahem, xùt ta 'bài
aki ca'bŏng tadreo ngè tadreo bùh, hi khoi ùc
dŏng rah mahem ta xèm ca'bŏng tadreo. 35 Hi
khoi haq phai dŏih dŏng ramaq tìah ca dŏih
ramaq trìu da ngè tadreo waiq catèm, 'ràng bùh
ta ca'bŏng tadreo tìah ca 'bài ngè tadreo xam ùnh
am ca Chuaq, 'màng aih pajàu jah broq tadreo
đòiq rŏt hlài tôiq lôi ca mangai aih, èh tôiq haq
jah baxŏng.

5
Ngè Tadreo Rŏt Hlài Enh Tôiq Lôi Ma 'Noiq

1 “ ‘Tàngmangai leq khoi pachac đòiq anoi hlài
bìac haq ma hnoq, mahaq haq ùh anoi 'noh bìac
haq ma khoi hnoq wa bìac haq ma khoi loq, èh
mangai hnoq aih khoi i tôiq.

2 “ ‘Tàng i mangai leq bèq ngè amùa, hanang
da 'bài ngè aban ta hnem, hanang da 'bài ngè ta
rôm, loq hanang da 'bài ngè 'yêh ma rìh ta đùng
ùh lem hreo, 'nhac ca ùh 'nì ca dađeh troq đùng,
èh hadai 'bìq amùa wa i tôiq. 3 Tàng mangai aih
bèq bìac ùh hadròih da con mangai, ùh kè ca
troq đùng 'mang leq, 'nhac ca loq, loq ùh 'nì, èh
mangai aih hadai i tôiq. 4 Jò i mangai leq troq lò
pachac, 'nhac ca pachac ca bìac lem loq bìac dù
mahaq ùh hèm adroi, khoi ca aih men loq dèh ca

bàu pachac aih blùng lèh, èh haq i tôiq. 5 'Màng
aih, tàng haq khoi loq haq broq tôiqmòiq ta bìac
ma khoi pa'noh cô, èhmangai aih phai anoi 'noh
dađeh broq tôiq cleq? 6 Hi khoi taiq tôiq haq
ma khoi broq, haq phai 'ràng ca Chuaq mòiq toq
trìu cadrì, loq bubi cadrì, đòiq broq ngè tadreo
rŏt dèch hlài enh tôiq lôi, èh pajàu broq lè rŏt
dèch hlài tôiq lôi da haq.

7 “ ‘Tàng mangai aih ùh i đeh ca 'bac rŏt trìu
loq bubi cadrì, èh taiq tôiq haq ma khoi broq,
haq phai 'ràng trùh ca Chuaq baiq toq chìm
trù gùng, loq baiq toq chìm trù clôi, mòiq đòiq
broq ngè tadreo rŏt hlài enh tôiq lôi, mòiq đòiq
broq ngè tadreo bùh. 8 Haq phai 'ràng chìm
aih trùh ca pajàu. Pajàu phai yŏc mòiq toq ma
adroi broq ngè tadreo rŏt hlài enh tôiq lôi, wech
ranŏng chìm, mahaq ùh am gàu haq catech.
9 Pajàu phai da'rat mahem da chìm mòiq pah
da ca'bŏng tadreo. Mahem ŏi i rah ùc dŏng
jang xèm ca'bŏng tadreo, aih lè rŏt hlài enh tôiq
lôi. 10 Hi khoi chìm ma baiq broq lè tadreo bùh
tiaq troq ranenh ma khoi pachì đòiq. 'Màng aih,
pajàu broq lè rŏt hlài enh tôiq lôi ca haq, pàng
aih tôiq haq jah baxŏng.

11 “ ‘Tàng haq chaq ùh jah baiq toq chìm trù
gùng loq baiq toq chìm trù hnem, èh taiq tôiq
haq ma khoi broq, haq phai 'ràng mòiq phàn
mòiq jàt êpha dàc 'yêh đòiq broq ngè tadreo rŏt
hlài enh tôiq lôi, ùh ùc dàu hadai ùh tah tam
nhù hùang, ma jah 'màng aih cô ngè tadreo rŏt
hlài enh tôiq lôi. 12 Mangai aih phai 'ràng dàc
aih ca pajàu. Pajàu phai yŏc mòiq cadop dàc

đòiq broq lè hmàng wa lè tadreo bùh ta ca'bŏng
tadreo, tiaq troi ngè tadreo bùh xam ùnh am ca
Chuaq, aih ngè tadreo rŏt hlài enh tôiq lôi. 13 Jò
pajàu broq lè rŏt hlài enh tôiq lôi ca mangai ma
khoi broq mòiq ta 'bài ranenh ma khoi anoi enh
'nhèq cô, tôiq lôi haq jah baxŏng. Phàn dàc ma
ŏi rah aih da pajàu, tìah ca ngè dèch am xam
'mau mì.’ ”

14 Hi khoi Chuaq doi ca Môise: 15 “Tàng i
mangai leq troq lò đùng trùh ngè hadròih leq
da Chuaq, èh haq phai 'ràng am ca Chuaq mòiq
toq trìu calô ùh i ca teo xìt leq rùp enh calùh
trìu, tình jaq toq siêclò 'bac tiaq troi siêclò da
Hnem Traiq Cùh Waiq, aih ngè tadreo rŏt dèch
hlài enh tôiq lôi. 16Mangai aih phai đèn, èh am
tam mòiq phàn padam cùng ngè ma khoi troq lò
nòi hadròih, khoi èh am 'bac aih ca pajàu. Pajàu
yŏc trìu aih broq lè rŏt hlài enh tôiq lôi ca haq,
èh tôiq haq jah baxŏng.

17 “Tàng jò leq i mangai ùh broq tiaq mòiq bìac
ta ranenh da Chuaq mahaq cla haq ùh 'nì khoi
broq, èh mangai aih i tôiq wa ep pòq tôiq lôi cla.
18Mangai aih taiq tôiq dađeh haq phai 'ràng trùh
ca pajàumòiq toq trìu calô, ùh i ca teo xìt leq rùp
dèh ta calùh haq, tiaq manoh tình pajaq, khoi èh
pajàu jah broq lè rŏt hlài enh tôiq lôi ca haq ma
khoi troq lò broq tôiq cla haq ùh 'nì, èh tôiq lôi
haq jah baxŏng. 19 Aih ngè tadreo rŏt hlài enh
tôiq lôi taiq haq joq 'nàng khoi i tôiq enh ngìa ca
Chuaq.”

6
1 Èh Chuaq doi ca Môise: 2 “Jò leq i mangai

broq tôiq ca Chuaq, tiaq trong haq 'nùt amòng
ca mangai haten hatìa doi: bìac wì ma am haq
wèq đò khoi hù hnhung, loq khoi 'bìq wì atùng,
3 loq tŏch jah ngè bìac wì đac clìh khoi èh chôiq
đac, loq pachac patìah. Tàng mangai leq broq
bìac 'màng aih, mangai aih khoi broq tôiq, 4 jò
leq khoi broq tôiq wa i lôi 'màng aih, èh mangai
aih phai ca'naih hlài ngè ma atùng aih, bìac ma
khoi ta'miaq yŏc, loq bìac tình am wê đò, loq
bìac wì ma cađac clìh, 5 loq pachac patìah đòiq
jah yŏc da wì ngè bìac cleq, èh mangai aih ep
ca'naih hlài tôm tàu. Khoi ca aih haq phai am
tam ca wì mòiq phàn padam tình tiaq cùng da
ngè aih am hlài da cla wì hì leq haq ma am ngè
tadreo rŏt hlài bìac haq ma broq tôiq. 6 Tiaq dèh
haq ma khoi pajaq, mangai aih phai rùp ta calùh
mòiq toq trìu calô ùh i ca teo xìt leq, 'ràng trùh
ca pajàu đòiq broq ngè tadreo rŏt hlài enh tôiq
lôi ca dađeh, enh ngìa ca Chuaq, 7 èh pajàu jah
broq lè rŏt hlài enh tôiq lôi ca mangai aih enh
ngìa ca Chuaq, èh tôiq lôi haq jah baxŏng, ùh kè
ca lôi cleq.”

Ranenh Da Ngè Tadreo Bùh
8 Chuaq doi hòm ca Môise: 9 “Ìh phai doi bàu

cô ca Arônwa ca 'bài con calô haq: ‘Cô ranenh da
'bài ngè tadreo bùh. Ngè tadreo bùh phai ŏi enh
'nhèq ca ùnh ta ca'bŏng tadreo 'ngah ca mang
trùh daxroq, wa ùnh ta ca'bŏng tadreo ùh jah
pat trùh 'ngah. 10 Pajàu phai caxùnh eo xam bai
briang wa atàc cwàn enh dalam xam bai briang,
hi khoi acom blo tanùh ùc pah kenh ca ca'bŏng
tadreo. 11 Khoi ca aih lêh eo aih, caxùnh eo ma

'noiq, 'ràng blo tanùh aih loh enh gùng ca traiq,
ùc đac ta mòiq nòi lem hreo. 12 Ùnh ta ca'bŏng
tadreo phai khàng yôt, ùh khòh pat. Rìm xroq
pajàu phai yŏc long ùnh bùh tam ta aih, tah
ngè tadreo bùh enh 'nhèq, èh bùh ramaq da ngè
tadreo waiq catèm ta aih. 13Ùnh phai khàng yôt
ta ca'bŏng tadreo, ùh khòh pat.

Ranenh Dèch Am Ngè 'Mau Mì
14 “ ‘Cô ranenh da lè dèch am 'maumì: 'Bài con

calô Arôn phai am ngè dèch am cô ta ca'bŏng
tadreo enh ngìa ca Chuaq. 15 Mòiq ngai da wa
haq phai yŏc mòiq cadop dàc 'yêh ta ngè am
'mau mì cô, dàu wa nhù hùang ma khoi tah
enh 'nhèq ca 'mau mì, èh 'ràng bùh ta ca'bŏng
tadreo đòiq broq ngè tadreo i hòi xua thùm ca
Chuaq, đòiq broq lè bahmàng. 16 Dàc ma ŏi rah,
Arôn wa 'bài con calô haq caq ùh alôn ca blo
ta mòiq nòi hadròih, aih xàn Hnem Traiq Cùh
Waiq. 17Wì ùh khòh pai dàc aih alôn ca blo. Aih
phàn Au khoi am ca wì haq ta 'bài ngè tadreo ma
dìq jaq hadròih, tìah ta ngè tadreo rŏt hlài enh
tôiq wa ngè tadreo rŏt hlài enh lôi. 18 Rìm ngai
calô ta xinoi Arôn jah caq 'bài ngè tadreo cô. Cô
mòiq ranenh hloi hloi ca hadròng hadrech pì ta
'bài ngè tadreo yŏc ùnh am ca Chuaq, mahaq toq
mangai ma khoi wìa pajàu men jah caq.’ ”

19 Hi khoi Chuaq doi ca Môise: 20 “Cô ngè am
Arôn wa 'bài con calô haq phai am Chuaq hì wì
haq broq lè xùt dàu: Mòiq phàn mòiq jàt êpha
dàc 'yêh, aih ngè dèch am xam 'mau mì, mòiq
ha'ne am jò daxroq, mòiq ha'ne am jò daxèq.
21 Ngè am aih adrenh đòiq ta gŏc chao alôn ca

dàu. Jò khoi chìn hi 'ràng cat loh tang ha'nech
đòiq am atŏc i hòi xua thùm ca Chuaq. 22 Con
calô leq ta ca xinoi Arôn ma neo jah xùt dàu
hadròih đòiq thai ca Arôn ep broq am ngè tadreo
cô hì wì jah xùt dàu. Cô ngè tadreo phai bùh dìq
dŏng am ca Chuaq. Aih wìamòiq ranenh wì haq
ep broq hloi hloi. 23 'Màng aih, rìm ngè dèch am
xam 'mau mì cô wì ep bùh dŏng dìq, ùh khòh
caq.”

Ranenh Ngè Tadreo Rŏt Hlài
24 Hi khoi Chuaq doi ca Môise: 25 “Ìh phai doi

ca Arôn wa 'bài con calô haq: ‘Cô ranenh ca ngè
tadreo rŏt hlài enh tôiq lôi, ep pàc ngè tadreo cô
enh ngìa ca Chuaq, ta nòi wì ma pàc ngè tadreo
bùh. Aih ngè tadreo dìq jaq hadròih. 26 Pajàu
leq am ngè tadreo rŏt hlài enh tôiq aih phai caq
jam aih ta nòi hadròih ta xàn da Hnem Traiq
CùhWaiq. 27Toq mangai ma khoi wìa pajàumen
jah bèq jam aih. Tàng i mahem haprah troq eo
mangai leq, èh phai rùh ta nòi hadròih. 28 Tàng
khoi tàm eo aih ta 'balù broq xam taneh, èh phai
broq padah gŏc aih, mahaq tàng tàm ta gŏc broq
xam đùng, èh phai coih, khoi èh 'nheo ta diac
đòiq jah hreo. 29 Rìm gu calô ma broq pajàu jah
caq jam tadreo rŏt enh tôiq lôi cô. Cô ngè tadreo
dìq jaq hadròih. 30 Mahaq ùh khòh caq jam da
ngè tadreo rŏt hlài enh tôiq lôi tàng mahem haq
khoi 'ràng 'mùt ta NòiHadròih đòiqwaiq rŏt hlài
enh tôiq lôi. Aih ep bùh dŏng dìq.

7
Phàn Ngè Tadreo Da Pajàu

1 “ ‘Cô ranenh da ngè tadreo đòiq rŏt dèch hlài
enh tôiq lôi. Ngè tadreo aih phai dìq jaq hadròih.
2 Wì haq phai pàc ngè aban aih đòiq tadreo ta
nòi ma pàc 'bài ngè aban broq ngè tadreo bùh,
hi khoi da'rat mahem dudan ca'bŏng tadreo. 3Èh
haq am dìq ca ramaq xam ramaq tenh wa ramaq
ma top roc caxènh crŏng wa ramaq cliac, 4 wa
baiq toq plì crŏng xam ramaq da plì crŏng dìq,
ramaq ŏi kenh ca'bŏng, 5 Pajàu bùh dŏng dìq ta
ca'bŏng tadreo, broq ngè tadreo xam ùnh am ca
Chuaq. Aih ngè tadreo broq rŏt hlài enh tôiq lôi.
6 Rìm mangai calô ta 'bài pajàu jah caq jam cô ta
nòi hadròih, aih ngè tadreo dìq jaq hadròih.

7 “ ‘Ngè tadreo rŏt hlài enh hiniq lôi hadai tìah
ca ngè tadreo rŏt hlài enh tôiq lôi, ranenh haq
hadai tìah ca dabau, 'bài ngè ma tadreo aih jah
dŏng pajàu ma khoi tadreo rŏt hlài enh tôiq lôi.
8 Pajàu ma am ngè tadreo bùh leq, èh jah yŏc
akia ngè aban ma tadreo aih. 9 'Bài lè dèch am
'mau mì khoi pai ta tanùh, chiang ta gŏc chao
loq bùh ta ùnh, èh jah dŏng pajàu ma yòng am
tadreo. 10 Rìm lè dèch am 'mau mì alôn dàu loq
ùh alôn dàu, aih jah axong ca 'bài con calô Arôn.

11 “ ‘Cô ranenh đòiq broq ngè tadreo waiq
catèm dèch am ca Chuaq.

12 “ ‘Tàng i mangai leq dèch am ngè tadreo
manè apôi dèch am pajùm ti ngè tadreo aih,
'bài 'benh 'yoh xùt dàu ùh alôn ca blo loq 'benh
ratang xùt dàu ùh alôn blo wa xam dàc 'yêh alôn
broq 'benh 'yoh xùt dàu. 13 Pajùm ca ngè waiq
catèm đòiq manè apôi, haq phai am 'benh alôn
ca blo hòm. 14 Haq phai yŏc mòiq hiniq ta 'bài

ngè tadreo cô dèch tì am ca Chuaq. Phàn ma ŏi
rah jah dŏng 'bài pajàu ma khoi da'rat mahem
da ngè tadreo waiq catèm. 15 Jam da ngè tadreo
waiq catèm đòiq manè apôi, èh phai caq dŏng
dìq hì aih, ùh khòh đòiq rah trùh xroq èh.

16 “ ‘Mahaq tàng 'bài ngè tadreo cla to enh am
loq am taiq haq pachac, tàng caq hì aih ùh dìq,
đòiq caq hì da èh xôq ùh troq cleq, 17 mahaq
tàng ŏi i rah trùh hì ma piq èh phai bùh đac.
18 Mangai leq ma caq ngè tadreo waiq catèm hì
ma piq, ngè tadreo aih loh ca pi xìt. Mangai ma
caq jam aih phai pòq tôiq.

19 “ ‘Ùh jah caq jam khoi đùng trùh bìac amùa,
jam aih phai bùh đac. Jam ma 'noiq mangai leq
hadròih men jah caq. 20 Mahaq mangai leq caq
jam tadreo waiq catèm da Chuaq jò haq ùh lem
hreo, èh mangai aih phai 'bìq hnan đac, pi am
haq ŏi dèh ti jàn hòm. 21 Tàng mangai leq đùng
trùh bìac amùa da con mangai loq da 'bài ngè
aban loq bìac cleq 'mèq 'mac, khoi èh caq jam
tadreo waiq catèm da Chuaq, èh phai 'bìq hnan
đac, pi am haq ŏi dèh ti jàn hòm.’ ”

22 Chuaq doi hòm ca Môise: 23 “Ìh phai doi ca
jàn Is-ra-ên: ‘Ùh khòh caq ramaq 'nhac ca ramaq
'bo, trìu loq bubi. 24 Ramaq 'bài ngè aban ma
cachìt loq jam rôm 'bìq ngè rôm hich, jam aih
jah đòiq broq ta bìac ma 'noiq mahaq joq 'nàng
ùh khòh caq. 25 Ma jah 'màng aih tàng mangai
leq caq ramaq da jam wì ma yŏc ùnh bùh am ca
Chuaq, haq phai 'bìq hnan 'noh đac enh jàn cla.
26 Ta nòi leq pì ma ŏi, ùh khòh caq mahem, 'nhac
ca mahem chìm loq ngè aban ma 'noiq. 27 Tàng

mangai leq caq mahem, 'nhac ca mahem cleq,
phai 'bìq hnan 'noh đac enh jàn cla.’ ”

28 Chuaq doi hòm ca Môise: 29 “Ìh phai doi ca
jàn Is-ra-ên: ‘Mangai leq am ngè tadreo waiq
catèm ca Chuaq, ngè tadreo aih cla haq phai
'ràng trùh. 30 Tì cla Mangai aih 'ràng dèch am
xam ùnh ca Chuaq: Aih ramaq wa rada haq đòiq
broq ngè tadreo am lam, am hlài enh ngìa ca
Chuaq. 31 Khoi èh pajàu phai bùh ramaq enh
'nhèq ca'bŏng tadreo, mahaq rada haq jah Arôn
wa 'bài con calô haq. 32 Enh ngè tadreo waiq
catèm, pì phai am ca pajàu cataih pah 'ma đòiq
broq ngè am. 33Mangai leq ta 'bài con calô Arôn
ammahem wa ramaq da ngè tadreo waiq catèm,
èh cla haq jah cataih pah 'ma. 34 Ma jah 'màng
aih ta 'bài ngè tadreo waiq catèm da jàn Is-ra-ên,
Au yŏc rada wa cataih da ngè tadreo ma am lam
am hlài enh ngìa ca Au, đòiq am ca pajàu Arôn
wa 'bài con calô haq, tiaq troi ranenh hloi hloi
da jàn Is-ra-ên ma phai wèq.’ ”

35 Aih phàn ta ngè tadreo bùh am ca Chuaq,
phànma lah crài loh hadròih am ca Arônwa 'bài
con calô haq jah nhàn enh hì ma wì haq baxèm
broq pajàu patìh ca Chuaq. 36 Aih bìac Chuaq
khoi tanap ca jàn Is-ra-ên phai am ca wì haq nèh,
hì wì ma khoi jah xùt dàu, aih mòiq ranenh hloi
hloi enh 'nhòng cô trùh 'nhòng tau.

37 Aih ranenh da ngè tadreo bùh, lè dèch am
'mau mì, ngè tadreo broq rŏt hlài enh tôiq lôi,
ngè tadreo broq rŏt hlài bìac hiniq lôi, ngè
tadreo đòiq atŏc broq pajàu wa ngè tadreo waiq
catèm. 38 Chuaq khoi doi ca Môise ta wang Sinai,

hì ma Haq tanap thê jàn Is-ra-ên am ngè tadreo
dađeh ca Chuaq ta đùng hawit Sinai.

8
Lè Lah Crài Loh Hadròih Arôn wa Con Haq

1Chuaq doi ca Môise: 2 “ 'Ràng ca Arônwa 'bài
con calô haq, xam eo yôh, dàu xùt, 'bo bu chuai
đòiq broq ngè tadreo rŏt dèch hlài enh tôiq lôi,
baiq toq trìu calô, wa mòiq rajo 'benh ùh i ca
blo, 3 hi khoi tagop dŏng dìq ca jàn enh ngìa ca
'mang Hnem Traiq CùhWaiq.” 4Môise broq tiaq
troq troi bàu Chuaq ma tanap. Wì jàn tagop dìq
enh ngìa ca 'mang Hnem Traiq Cùh Waiq.

5 Môise doi ca wì jàn: “Cô bìac Chuaq khoi
thê au broq.” 6 Èh Môise thê Arôn wa 'bài con
calô haq trùh haten, hi khoi yŏc diac 'nheo wì
haq. 7Haq caxùnh eo yôh taboc ca Arôn, càt caxi
ca'nam, caxùnh eo lè, caxùnh êphot càt ha'mai ti
ca'nam haq. 8Hi khoi haq ha'mac ca Arôn capiac
bac jang rada, èh 'mùt enh dalam capiac bac jang
rada aih Urim wa Thumim. 9 Haq pacôi ca Arôn
mù jang gàu, đòiq capiac xam wang enh ngìa ta
mù aih, aih ca lôp Hadròih, broq troq troi bàu
Chuaq khoi tanap ca Môise.

10 Khoi ca aih Môise yŏc dàu xùt ca Hnem
Traiq Cùh Waiq wa dìq ca ngè ma ŏi ta aih lah
crài loh hadròih. 11 Haq da'rat dàu tapèh yàng
ta ca'bŏng tadreo, xùt dàu ca'bŏng tadreo wa dìq
ca ranac ma ŏi ta ca'bŏng tadreo, thùng wa jènh
thùng đòiq lah crài loh hadròih. 12Èh haq ùc dàu
xùt ta gàu Arôn đòiq lah crài haq loh hadròih.
13 Khoi èh Môise thê 'bài con calô Arôn trùh

haten caxùnh ca wì haq eo yôh taboc, càt ha'mai
haq, pacôi mù ca wì haq tìah ca troi Chuaq khoi
tanap ca Môise.

14Môise thê 'ràng 'bo calô bu chuai đòiq broq
ngè tadreo rŏt hlài enh tôiq lôi, èh thê Arôn wa
'bài con calô haq đòiq tì jang gàu 'bo. 15 Môise
pàc 'bo yŏc mahem, èh xam tì yŏc mahem
aih xùt dudan ca aki da ca'bŏng tadreo, broq
ca'bŏng tadreo wìa hadròih. Khoi èh haq ùc
dŏngmahem aih roc xèm ca'bŏng tadreo. 'Màng
aih haq lah crài ca'bŏng tadreo loh hadròih.
16Haq yŏc dìq ramaq ma glom cliac, ramaq glom
clèm, wa ramaq plì crŏng, 'ràng bùh ta ca'bŏng
tadreo. 17 Phàn ma ŏi hlài aih, akia, jam wa ìch,
èh haq 'ràng bùh enh gùng ca traiq, tìah ca troi
Chuaq ma khoi tanap ca haq.

18Môise dèch am trìu calô da ngè tadreo bùh,
hi khoi Arônwa 'bài con calô haq đòiq tì jang gàu
trìu calô aih. 19Môise pàc trìu aih, da'rat mahem
dudan ti kenh ca ca'bŏng tadreo. 20 Jò haq khoi
xah jam loh tang ha'nech, haq 'ràng bùh gàu wa
ramaq pajùm ca tang ha'nech jam cô. 21 Jò Môise
khoi yŏc diac 'nheo cliac wa jènh, èh haq bùh
dŏng dìq trìu calô aih enh 'nhèq ca'bŏng tadreo.
Aih ngè tadreo bùh xam ùnh broq hòi xua thùm
am ca Chuaq tìah ca Chuaq ma khoi thê haq.

22Hi khoi Môise yŏc trìu calô ma baiq, aih trìu
calô broq ca lè atŏcmangai broq pajàu, Arôn wa
'bài con calô haq đòiq tì agàu trìu calô. 23Môise
jêh haq, yŏc mahem xùt adon pah 'ma Arôn,
hadrang can tì pah 'ma wa hadrang càn jènh pah
'ma. 24 Môise hadai thê 'bài con calô Arôn trùh
haten, xùt mahem adon wa haq, hadrang can

tì pah 'ma, hadrang càn jènh pah 'ma. Hi khoi
Môise da'rat mahem dudan ti kenh ca ca'bŏng
tadreo. 25 Haq yŏc ramaq wa tenh, dìq dŏng
ramaq ma lom cliac, plì clèm, baiq toq plì crŏng
wa cataih pah 'ma. 26 Enh rajo 'benh ùh i ca blo
đòiq enh ngìa ca Chuaq, haq yŏc mòiq toq 'benh
'yoh ùh tah blo, mòiq toq 'benh i dàu, mòiq toq
'benh ratang, 'ràng đòiq 'benh aih enh 'nhèq ca
ramaq wa cataih pah 'ma. 27 Khoi èh haq đòiq
dìq 'bài ngè aih ta tì Arôn wa ta tì 'bài con calô
haq. Wì haq dèch am xam bìac am lam am hlài
jang ngìa Chuaq. 28Môise hi yŏc 'bài ngè aih enh
tì wì haq, 'ràng bùh ta ca'bŏng tadreo pah jam ti
ngè tadreo bùh. Aih ngè tadreo lè atŏc mangai
broq pajàu wìa ngè tadreo bùh xam ùnh broq
hòi xua thùm am ca Chuaq. 29 Môise hadai yŏc
rada da con trìu calô, dèch am xam bìac am lam
am hlài jang ngìa Chuaq. Aih phàn da Môise ma
broq lè atŏc mangai broq pajàu tìah ca Chuaq
khoi thê haq.

30 Atìq ca aih Môise yŏc dàu wa mahem enh
ca'bŏng da'rat da Arôn, wa ta eo haq, ta 'bài con
calô haq wa ta eo wa haq. 'Màng aih Arôn wa eo
haq, 'bài con calô Arôn wa eo wa haq khoi lah
crài loh hadròih.

31 Hi khoi Môise doi ca Arôn wa 'bài con calô
haq: “Pì phai pai jam jang 'mang Hnem Traiq
CùhWaiq, caq jang aih pajùm ca 'benh ta rajo ma
broq lè atŏc mangai broq pajàu, tìah ca Chuaq
ma khoi thê, doi, ‘Arôn wa 'bài con calô haq caq
jam aih.’ 32 Mahaq pì phai bùh cađac jam wa
'benh ma ŏi rah. 33 Trom tapèh hì pì ùh khòh
loh khoi ca 'mang Hnem Traiq Cùh Waiq trùh jò

leq 'bài hì lè atŏc mangai broq pajàu da pì jah
gêh. 34 Rìm bìac bèn khoi broq hì cô, aih bìac
Chuaq khoi thê broq đòiq broq rŏt dèch hlài enh
tôiq lôi da pì. 35 'Màng aih dahì damang pì phai
ŏi jang 'mang Hnem Traiq Cùh Waiq trom tapèh
hì tìah ca bàu Chuaq khoi tanap đòiq pì ùh hìaq
cachìt.”

36 'Màng aih, Arôn wa 'bài con calô haq broq
rìm bìac troq troi bàu Chuaq ma khoi thê Môise.

9
Arôn Dèch Am Ngè Tadreo

1 Trùh hì rahem, Môise creo ca Arôn, 'bài con
calô haq wa 'bài craq da Is-ra-ên, 2 hi khoi haq
doi ca Arôn: “Rùp mòiq toq 'bo calô đòiq broq
ngè tadreo rŏt hlài enh tôiq lôi, mòiq toq trìu
calô dìq ùh i ca teo xìt leq đòiq broq ngè tadreo
bùh am ca Chuaq. 3 Ìh phai doi ca jàn Is-ra-ên:
‘Pì phai rùp mòiq toq bubi calô broq ngè tadreo
rŏt hlài enh tôiq lôi, wa yŏc mòiq toq 'bo con wa
mòiq toq trìu con dìqmòiq hanam ùh i ca teo xìt
leq, đòiq broq ngè tadreo bùh am ca Chuaq, 4wa
mòiq toq 'bo, mòiq toq trìu calô, đòiq broq ngè
tadreo waiq catèm am ca Chuaq, wa ngè tadreo
dèch am xam 'mau mì alôn ti dàu, ma jah 'màng
aih hì cô Chuaq jah mahno loh ca pì.’ ”

5 'Màng aih wì haq 'ràng enh ngìa ca Hnem
Traiq Cùh Waiq 'bài ngè Môise ma khoi thê, hi
khoi dìq dŏng ca jàn trùh haten enh ngìa ca
Chuaq. 6 Môise doi: “Cô bìac Chuaq thê pì broq
đòiq can 'ngah 'ngai da Chuaq jah mahno loh ca
pì.”

7 Hi khoi Môise doi ca Arôn: “Ìh trùh haten
ca'bŏng tadreo am ngè tadreo rŏt hlài enh tôiq
lôi wa ngè tadreo bùh da ìh am ca cla ìh wa am
ca jàn jah hadròih. Èh ìh yŏc ngè tadreo da jàn
đòiq broq ca wì jah hadròih, aih broq ca wì jah
ta-atoq enh ngìa Chuaq, troq troi bàu Chuaq khoi
thê.”

8 Arôn trùh haten ca'bŏng tadreo, pàc 'bo con
đòiq broq ngè tadreo rŏt hlài enh tôiq lôi am
ca dađeh. 9 'Bài con calô haq 'ràng mahem ca
haq. Haq 'nhrùq hadrang tì ta mahem, xùt ta
aki ca'bŏng tadreo, hi khoi ùc rah mahem ta
xèm ca'bŏng tadreo. 10 Hi khoi haq yŏc ramaq
baiq toq plì crŏng wa 'nah clèm 'ràng bùh ta
ca'bŏng tadreo troq troi bàu Chuaq khoi thê
Môise. 11Mahaq jam wa akia haq 'ràng bùh enh
gùng ca traiq.

12 Hi khoi haq pàc ngè aban đòiq broq ngè
tadreo bùh. 'Bài con calô haq 'ràng trùh ca
haq mahem, haq da'rat mahem dudan enh 'nhèq
ca'bŏng tadreo. 13 Wì 'ràng ca haq jam tadreo
bùh, xah tang ha'nech pajùm ca gàu, hi khoi haq
bùh dìq enh 'nhèq ca ca'bŏng. 14Arôn 'nheo cliac
wa jènh 'ràng bùh enh 'nhèq pajùm ngè tadreo
bùh ta ca'bŏng tadreo.

15Hi khoi haq 'ràng ngè tadreo da jàn. Haq pàc
mòiq toq bubi calô đòiq broq ngè tadreo rŏt hlài
enh tôiq lôi da jàn, tìah ca ngè tadreo baxèm.

16 Khoi ca aih haq hadai am ngè tadreo bùh
tiaq ranenh khoi pachì. 17 Khoi ca aih haq dèch
am ngè tadreo xam 'mau mì, ùc bình cadop tì
dađeh, 'ràng bùh ta ca'bŏng tadreo, broq tam ca
ngè tadreo bùh daxroq.

18 Èh haq hadai pàc 'bo wa con trìu calô broq
ngè tadreo waiq catèm am ca jàn. 'Bài con calô
Arôn 'ràng ca haq mahem đòiq da'rat dudan
ta 'nhèq ca'bŏng tadreo. 19 Wa haq 'ràng ca
haq ramaq da 'bo wa ramaq trìu calô aih, tenh,
ramaq ma lom ta cliac, baiq toq plì crŏng, wa
'nah clèm, 20 dìq ramaq cô pajùm ca rada, èh
bùh pajùm ta ca'bŏng tadreo. 21 Hi khoi Arôn
yŏc rada wa cataih pah 'ma, am lam am hlài jang
ngìa Chuaq, tìah ca bàu Môise khoi thê.

22 Arôn dèch tì ti 'nhèq pah jàn waiq xôq ca
wì. Atìq ca am ngè tadreo rŏt hlài enh tôiq lôi,
ngè tadreo bùh, wa ngè tadreo waiq catèm, èh
haq cadiang loh khoi ca'bŏng tadreo.

23 Môise wa Arôn mùt ta Hnem Traiq Cùh
Waiq. Jò wa haq loh rai waiq xôq ca jàn, 'ngah
'ngai da Chuaq mahno loh ca jàn. 24 Hi khoi,
mòiq pla ùnh enh ngìa ca Chuaq loh bùh cheo
dŏng ngè tadreo wa ramaq ta ca'bŏng tadreo. Jò
dìq ca jàn hnoq 'màng aih, wì haq dêh bàumanè
apôi, rai bla-op dèh hadrò ta taneh.

10
Tôiq Lôi Da Nađap wa A-bi-hu

1 Baiq ngai con calô Arôn, aih Nađap wa A-bi-
hu, wê abôq tah ùnh wa jreo xua thùm ta aih, èh
dèch am ca Chuaq mòiq hiniq ùnh ma crài aih
ùnh ma Chuaq ùh thê. 2 Mòiq pla ùnh loh enh
ngìa ca Chuaq cheo đac wa haq. Wa haq cachìt
enh ngìa ca Chuaq. 3 Môise doi ca Arôn: “Aih
bìac Chuaq enh anoi jò Haq khoi doi:
“ ‘Mangai ma lam haten ca Au,

Wì ep ngan padèch Au hadròih
wa enh ngìa dìq ca jàn,

Au phai jah wì padèch ha'nhèq.’ ”
'Màng aih, Arôn ŏi hatenh.

4Môise creo ca Mi-sa-ên wa Ên-xa-phan, baiq
ngai con calô da U-xi-ên, dùch da Arôn. Môise
doi: “Lam haten beq, tòng hanang wa baiq ngai
oh daq pì khoi enh Nòi Hadròih 'noh enh gùng
ca traiq.” 5 'Màng aih wì haq trùh haten tòng
hanang ŏi raq caxùnh eo ha'mac loh enh gùng
ca traiq tìah bàu Môise ma thê.

6Hi khoi Môise doi ca Arôn, Ê-li-a-xa wa I-tha-
ma, baiq ngai con calô da Arôn: “Pì apaq dŏih
calôpwa apaq hich dèh eo, đòiq pì ùh hìaq cachìt
wa Chuaq ùh hìaq nòih ca dìq ca jàn Is-ra-ên.
Mahaq oh daq pì wa dìq ca jàn jah hmoi crò taiq
nen ùnh ma bùh cachìt ca Nađap wa A-bi-hu.
7 Apaq loh khoi ca 'mang Hnem Traiq Cùh Waiq
đòiq ùh hìaq cachìt, taiq nen dàu xùt da Chuaq
ŏi tì pì.” Wì haq broq tiaq bàu Môise.

8 Chuaq hi doi ca Arôn: 9 “Jò leq mùt ta Hnem
Traiq Cùh Waiq, ìh wa 'bài con calô ìh apaq ôq
alac nho loq ôq cadroh đòiq pì ùh hìaq cachìt.
Aih bàu thê hloi hloi ta 'bài 'nhòng ta atìq, 10waq
ca pì jah hadro bìac hadròihwa bìac ùh hadròih.
Bìac lem hreo wa bìac ùh lem hreo. 11 Khoi èh
jah hnài jàn Is-ra-ên dìq ca bàu thê Chuaq nhò
Môise khoi doi am ca wì.”

12Môise doi ca Arônwa baiq ngai con calô haq
ma ŏi rìh, aih Ê-li-a-xa wa I-tha-ma: “Yŏc ngè
tadreo dèch am xam 'mau mì ŏi rah atìqma khoi
bùh ta ca'bŏng tadreo am ca Chuaq, caq dahwèq
aih ùh alôn blo hloi jang ca'bŏng tadreo, ma jah

'màng aih ngè am cô dìq jaq hadròih. 13 Pì phai
caq ngè tadreo cô nòi hadròih, ma jah 'màng
aih cô phàn da ìh wa 'bài con calô ìh ta 'bài ngè
tadreo yŏc ùnh am ca Chuaq taiq Haq khoi thê
au broq 'màng aih. 14Mahaq rada da ngè tadreo
đòiq dèch atŏc am lam am hlàiwa cataih ngè ma
tadreo aih, ìh, 'bài con calô ìh wa 'bài con cadrì
ìh, jah caq dahwèq aih jang nòi lem hreo, ma jah
'màng aih phàn aih khoi am đòiq broq phàn crài
da ìh wa 'bài con calô ìh, enh ngè tadreo waiq
catèm da jàn Is-ra-ên. 15 Cataih am dèch tŏc wa
rada dèch atŏc am lam am hlài, wì phai 'ràng
trùh pajùm ramaq ma bùh enh 'nhèq ca'bŏng
tadreo tiaq ranenh am atŏc dai cwa dai hlài enh
ngìa ca Chuaq. Dahwèq aih jah wìa da ìh wa
'bài con calô ìh broq tiaq ranenh hloi hloi tiaq ca
Chuaq ma khoi thê.”

16Mahaq Môise chaq bubi ma broq ngè tadreo
rŏt dèch hlài enh tôiq lôi, hnoq haq khoi bùh
cheo! Môise nòih ca Ê-li-a-xa wa I-tha-ma con
calô Arôn, doi: 17 “Hagleq chôp ma ùh caq
jam am ngè tadreo rŏt hlài enh tôiq lôi ta nòi
hadròih? Ma jah 'màng aih, aih dahwèq caq dìq
jaq hadròih Chuaq khoi am ca chôp waq ca chôp
pòq yŏc tôiq da 'bài jàn wa broq lè rŏt hlài enh
tôiq lôi ca wì haq enh ngìa ca Chuaq. 18 Cô,
taiq mahem haq ùh i 'ràng mùt nòi hadròih,
joq 'nàng chôp khòh caq ngè tadreo aih ta Nòi
Hadròih tiaq bàu au ma khoi thê.”

19 Mahaq Arôn doi hlài ca Môise: “Hì cô wa
haq khoi am ngè tadreo rŏt hlài enh tôiq lôi wa
ngè tadreo bùh dađeh enh ngìa ca Chuaq. Jò bìac
'màng cô loh ti au, tàng hì cô au khoi caq ngè

tadreo rŏt hlài enh tôiq lôi, 'màng aih èh i lem
manoh ca Chuaq ùh?” 20 Môise tàng bàu aih,
haq ŏi catèm.

11
Jam Hreo wa Jam Ùh Hreo

1 Chuaq doi hòm ca Môise wa Arôn: 2 “Doi ca
jàn Is-ra-ên: ‘Ta 'bài ngè rìh ta crŏng taneh, cô
'bài ngè ma pì jah caq. 3 Ngè leq i cachop tawah
wa loq tacai, èh 'bài ngè aih pì jah caq.

4 “ ‘Ngè leq loq tacai, mahaq cachop ùh tawah
aih ùh khòh caq. Lŏcđa, 'nhac ca haq loq tacai,
mahaq haq ùh tawah cachop. 'Màng aih phai
ngan haq ngè ùh hreo. 5 Tajŏc loq tacai mahaq
ùh i cachop tawah, 'màng aih pì ep ngan dahwèq
caq aih ùh lem hreo. 6 Padòng wang haq loq
tacai mahaq haq ùh i cachop tawah, 'màng aih
phai ngan haq ngè ùh hreo. 7 Chùa haq i cachop
tawah mahaq ùh i tacai, 'màng aih phai ngan
haq ngè ùh hreo. 8 Pì ùh khòh caq jam, hadai ùh
jah bèq hanang 'bài ngè aih, ma jah 'màng aih,
'bài ngè aih ùh hreo.

9 “ ‘ 'Bài ngè ma rìh ta diac, 'nhac ca diac raxìq
loq diac cròng, tàng adrech leq ma i cachep ta
akia, èh dìq ngè aih pì jah caq. 10 Adrech leq ma
ŏi ta diac raxìq loq diac cròng, ngè ma ŏi ta diac,
ma leq ma ùh i cachep ta akia, èh ùh khòh caq.
Dìq ca ngè aih pì ngan đang ca ramòt. 11 Taiq
pì phai ngan dìq ngè aih đang ca ramòt. 'Màng
aih, pì ùh khòh caq ngè aih, mahaq phai ramòt
chac hanang ngè aih. 12 Ma jah 'màng aih dìq



Lêwi 11:13 xxviii Lêwi 11:28

ca ngè ma rìh ta diac, ma leq ma ùh i cachep ta
akia, aih ngè pì phai ngan đang ca ramòt.

13 “ ‘ 'Bài adrech chìm đang ca ramòt ma ùh
khòh caq, aih: Chìm cliang, chìm cliang kèn wa
chìm cliang cliu, 14 cliang cliu wa dìq dèh adrech
tiaq chìm cliang cliu aih, 15 dìq adrech chìm ac,
16 chìm đađìu, chìm da-ôh, chìm diac raxìq wa
dìq adrech chìm cliang, 17 chìm da-ôh 'yoh, chìm
cli coc diac raxìq, chìm da-ôh càn, 18 da-ôh taboc,
chìm talùiq, cliang kèn, 19 chìm cli coc, chìm yiac
wa dìq adrech aih, chìm tèn panài wa racàt.

20 “ ‘Dìq ca ngè 'yêh ma rìh ta đùng leq i
panan wa lam pôn toq jènh, èh pì đang ca
ramòt. 21 Mahaq ŏi ta dìq ngè 'yêh ma rìh ta
đùng, adrech leq ma i panan wa lam pôn toq
jènh, pì jah caq ma leq ma i jènh đòiq aplôh ta
taneh. 22Aih lìp tiaq dèh adrech haq, lìp tùc tiaq
dèh adrech haq, canhenh wa dìq adrech haq.
23 Mahaq dìq ngè 'yêh ma rìh ta đùng i panan
lam pôn toq jènh ma 'noiq èh pì đang ca ramòt.

24 “ ‘Dìq ca ngè aih broq ca pì ùh hreo hadròih.
Cabô bèq chac hanang aih, wì haq wìa ùh hreo
hadròih trùh chìuq xèq. 25 Mangai leq tŏch
hanang ngè aih, èh phai rùh dèh eo wa wìa ùh
hreo trùh xèq.

26 “ ‘Dìq ngè i cachop, mahaq ùh tawah ùh loq
tacai, aih ngè ùh hreo. Mangai leq đùng trùh èh
ùh hreo. 27 Dìq ca ngè rìh lam pôn toq jènh i
cachop, èh doi wì aih ùh hreo ca pì. Mangai leq
bèq hanang aih, haq phai 'bìq ùh hreo trùh xèq.
28 Tàngmangai leq tŏch hanang aih, èh haq phai

rùh dèh eo wa 'bìq ùh hreo trùh xèq. Dìq ngè aih
ùh hreo ca pì.

29 “ ‘Dìq ca ngè ma lam amoq ta crŏng taneh,
aih dìq adrech ma broq ca pì ùh hreo: cani mang
mai, cani wa dìq ca adrech tacot, 30 bŏn, tacot,
jahòang, tacot ta braih, wa tacot tablòq nhum
akia. 31 Aih dìq ca ngè ma lam amoq ma broq
ca pì ùh hreo. Mangai leq bèq hanang wì aih
wìa ùh hreo trùh xèq. 32 Jò ngè hanang aih clìh
troq dahwèq cleq, èh dahwèq aih loh ca ùh hreo,
'nhac ca dahwèq xam long, eo cwàn, akia, loq
'bao, aih ngè wì ma enh waq, phai tàm ngè aih
ta diac. Ngè aih 'bìq ùh hreo trùh xèq, èh men
hreo hlài. 33 Tàng hanang aih clìh troq cabi xam
taneh, dahwèq cleq ma tah ta trom cabi aih, dìq
'bìq ùh hreo, èh phai broq padah đac cabi aih.
34Ùh kè ca dahwèq caq cleq 'bìq diac aih haprah,
loq diac ôq leq ta rìm abôq, diac aih èh wìa
ùh hreo. 35 Jò ha'nech hanang aih taclìh troq
dahwèq cleq, èh dahwèq aih ùh hreo, 'nhac ca
tanùh, 'nhac ca gŏc hadai phai raliang cađac.
Ngè aih ùh hreo, èh pì ep ngan ngè aih ngè ùh
hreo hloi. 36 Mahaq tàng mòiq toq diac tamŏc
loqmòiq toq 'bau diac hreo 'bìq hanang ngè aban
taclìhmùt, diac aih xôq hreo. Mahaq mangai leq
bèq hanang aih, èh haq ùh hreo. 37 Tàng ha'nech
hanang aih clìh troq adrech 'nhòq i rai ta đùng,
èh adrech aih ŏi hreo. 38 Mahaq tàng adrech ta
đùng khoi jah pùc diac 'bìq ha'nech hanang clìh
troq, èh adrech aih 'bìq ùh hreo ca pì.

39 “ ‘Jò mòiq ngè aban cleq da pì khòh caq
mahaq cachìt, mangai leq bèq hanang aih phai

'bìq ùh hreo trùh xèq. 40 Tàng mangai leq caq
jam ngè cachìt aih, èh phai rùh dèh eo, khoi èh
'bìq ùh hreo trùh xèq. Tàngmangai leq tòng ngè
cachìt aih, èh hadai phai rùh dèh eo wa 'bìq ùh
hreo trùh xèq.

41 “ ‘Dìq ca ngè ma 'yêh leq rìh ta đùng moq
ta crŏng taneh, dìq 'mèq 'mac, ùh khòh caq jam
haq. 42 Rìm ngè 'yêh rìh ta taneh moq xam cliac,
loq lam pôn toq jènh, loq lam xam bàc jènh, pì
ùh khòh caq taiq dìq ngè aih ramòt. 43 Pì apaq
broq ca dađeh amùa amech taiq adrech ngè 'yêh
rìh ta đùng aih. Apaq broq ca dađeh ùh hreo
taiq bìac aih. 44Ma jah 'màng aih Au Chuaq Boc
Plình da pì, 'màng aih pì phai broq ca dađeh lah
crài loh hadròih, taiq Au hadròih. Pì apaq taiq
ngè 'yêh leq ma rìh ta đùng broq ca dađeh ùh
hreo. 45 Ma jah 'màng aih Au Chuaq, Haq ma
khoi 'nong pì loh khoi ca gùng Aicàp đòiq broq
Boc Plình da pì. Èh pì phai wìa hadròih ma jah
'màng aih Au hadròih.

46 “ ‘Aih ranenh ta ngè aban, adrech chìm, dìq
ngè rìh ta diac, dìq ngè ma 'yêh rìh ta đùng ta
crŏng taneh, 47 đòiq achùa ta'ne ngè hreo wa ngè
ùh hreo, ta'ne ngè jah caq wa ngè ùh khòh caq.’ ”

12
Ranenh Da Mangai Broq Miq

1 Chuaq doi ca Môise: 2 “Doi ca jàn Is-ra-ên:
‘Jò mòiq ngai cadrì ŏi jiang khoi xa-ôngmòiq toq
con calô, èh phai 'bìq amùa trom tapèh hì, tìah
ca jò gu cadrì 'nang i mahem. 3 Cwa hì rahem,
wì phai broq lè cat akia ca con nga calô aih, 4Hi

khoi mangai cadrì aih phai denh trom 33 hì trùh
jò chac haq jah xrênh, ùh khòh bèq mòiq bìac
hadròih leq, loq lam trùh Nòi Hadròih trùh jò
haq jah xrênh chac. 5 Mahaq tàng haq xa-ông
con cadrì, èh haq phai 'bìq amùa trom 14 hì, tìah
ca jò haq 'nang i mahem, ep denh trom 66 hì,
waq dèh ca chac jah xrênh.

6 “ ‘Jò chac haq hi xrênh, 'nhac ca haq xa-ông
con cadrì loq con calô, mangai cadrì aih ep am
ca pajàu jang 'mang Hnem Traiq Cùh Waiq mòiq
toq trìu con mòiq hanam đòiq broq ngè tadreo
bùh, mòiq toq chìm trù hnem loq chìm trù gùng
đòiq broq ngè tadreo rŏt hlài enh tôiq lôi. 7Pajàu
phai 'ràng am ngè tadreo aih enh ngìa ca Chuaq
broq lè rŏt hlài enh tôiq lôi ca mangai cadrì aih,
hi khoi haq jah hreo atìq ca bìac loh mahem.
“ ‘Aih ranenh da mangai cadrì xa-ông con calô

loq con cadrì. 8 Mahaq tàng haq ùh i đeh ca
trìu con, èh phai i baiq chìm trù gùng loq baiq
toq con trù hnem, mòiq đòiq broq ngè tadreo
bùh,mòiq đòiq broq ngè rŏt hlài enh tôiq lôi. Èh
pajàu broq lè rŏt hlài enh tôiq lôi ca haq, khoi ca
aih haq jah hreo.’ ”

13
Ranenh ca Mangai Bacùn

1 Chuaq doi ca Môise wa Arôn: 2 “Tàng i
mangai leq hnoq ta akia dađeh loh ca pa-êh,
patenh loq teo xìt taboc, wìa tìah ca akia dađeh
enh loh ca bacùn, èh wì phai ajèn 'ràng mangai
trùh ta pajàu Arôn, loq trùh jang mòiq con calô
haq ma broq pajàu. 3 Pajàu aih phai ngan hlài

teo xìt ŏi ta akia ta chac mangai aih, tàng xàcma
hon jang nòi aih loh ca taboc, khoi èh jang aih
loh ca trom yi jrùq ca jang 'noiq ta chac haq, aih
bình bacùn. Pajàu ngan hlài phai anoi pa'noh da
mangai cô ùh hreo. 4 Mahaq tàng teo xìt taboc
ŏi ta akia ta chac haq ùh jrùq yi hnao ca nòi jang
'noiq ta akia ca chac haq, èh xàc haqma hon jang
aih ùh taboc, èh pajàu phai đòiq toq mòiq ngai
haq ta nòi crài tapèh hì. 5 Trùh hì tapèh, pajàu
phai ngan hlài haq. Tàng bình aih ùh hlàm yi
hnao wa ùh hìaq loh tam ta akia, èh pajàu phai
đòiq toq mòiq ngai haq ta nòi crài trom tapèh
hì hòm. 6 Trùh hì tapèh, pajàu phai ngan hlài
haq hòm. Tàng teo xìt aih khoi taclah, ùh hìaq
loh tam ta akia, èh pajàu anoi pa'noh mangai aih
khoi hreo. Nòi aih toq patenh. Mangai aih phai
rùh dèh eo, èh jah lem hreo. 7Mahaq tàng atìq ca
haq trùh enh ngìa ca pajàu đòiq jah anoi pa'noh
haq khoi hreo, èh patenh loh hòm ta akia haq,
haq phai trùh jang pajàu yàng ma baiq hòm.
8 Pajàu phai ngan hlài hòm. Tàng hnoq patenh
khoi loh tam ta akia, èh pajàu phai anoi pa'noh
haq ùh hreo, aih bình bacùn.

9 “Tàng i mangai leq i bình bacùn loh ta chac
haq, èh phai ajèn 'ràngmangai aih trùh enh ngìa
ca pajàu. 10 Pajàu phai ngan hlài. Tàng hnoq ta
akia i nòi êh taboc wa broq ca xàc ma hon jang
aih loh ca taboc, khoi èh i xech gòh mahem nòi
êh aih, 11 aih bình bacùn khoi dùnh ta akia da
chac haq. Pajàu phai anoi pa'noh mangai aih ùh
hreo, èh ùh nhet đòiq toq mòiq ngai haq ta nòi
crài hòm, ma jah 'màng aih haq khoi 'bìq amùa

taiq bình aih.
12 “Mahaq tàng bình bacùn caq, lom jàp jìa ca

akia haq, enh gàu trùh jènh, rìm nòi pajàu ma
ngan hnoq, 13 èh pajàu phai ngan hlài da haq.
Tàng bình bacùn lom dìq dŏng ca chac haq, èh
phai anoi pa'noh mangai aih lem hreo, dài dìq
ca teo xìt da haq khoi loh ca taboc jàp ca chac.
14 Mahaq tàng i xech gòh mahem loh ta chac,
èh haq ùh lem hreo. 15 Jò leq pajàu hnoq teo
xìt ta xech joq gòh mahem, èh phai anoi pa'noh
mangai aih ùh lem hreo. Xech gòh mahem ùh
lem hreo, aih bình bacùn. 16 Mahaq tàng xech
gòh mahem aih loh ca taboc, èh haq phai trùh ta
pajàu. 17 Pajàu phai ngan hlài da haq. Tàng teo
xìt khoi loh ca taboc, èh phai anoi pa'noh mangai
i xìt aih khoi hreo, ma jah 'màng aih khoi jah
hreo lem.

18 “Jò i mòiq ngai leq ta akia haq i patenh khoi
jah broq brêh, 19mahaq jang nòima patenh aih i
teo êh taboc loh hlài loq i clŏc taboc wa gòh bah,
èh mangai aih phai trùh jang ta pajàu. 20 Pajàu
phai ngan hlài. Tàng teo êh aih loh ca yi jrùq
ca akia jang 'noiq, khoi èh tàng xàc jang aih loh
ca taboc, èh pajàu phai anoi pa'noh haq ùh lem
hreo, aih bình bacùn khoi loh enh nòi adroi i
patenh. 21Mahaq tàng pajàu ngan hlài hnoq ùh
i xàc taboc jang nòi aih, wa ùh yi jrùq ca akia
jang 'noiq, wa hnoq haq khoi wìa taclah, èh phai
đòiq toq mòiq ngai haq ta nòi crài trom tapèh hì.
22 Tàng teo xìt aih caq làn ta akia, èh pajàu phai
anoi pa'noh haq ùh lem hreo, aih bình bacùn.
23 Mahaq tàng teo clŏc taboc aih ùh caq làn ta
akia hòm, èh pajàu phai anoi pa'noh mangai aih

khoi lem hreo, ma jah 'màng aih, aih toq teo xìt
patenh.

24 “Tàng i mangai leq padŏc ca ùnh, teo padŏc
aih loh ca teo xìt gòh bah loq taboc, 25 èh pajàu
phai ngan hlài. Tàng xàc jang teo xìt aih loh ca
taboc, wa tàng teo xìt aih yi jrùq ca akia, aih
bình bacùn loh enh nòi padŏc. 'Màng aih, pajàu
phai anoi pa'noh mangai aih ùh hreo, aih bình
bacùn. 26 Mahaq tàng pajàu ngan hlài ùh hnoq
xàc taboc jang teo xìt aih, ùh yi jrùq ca akia jang
'noiq, wa hnoq haq khoi taclah, èh phai đòiq toq
mòiq ngai haq ta nòi crài tapèh hì; 27 Trùh hì
tapèh, pajàu phai ngan hlài haq. Tàng teo xìt aih
caq làn ta akia, èh phai anoi pa'noh mangai aih
ùh lem hreo, aih teo xìt bình bacùn. 28 Mahaq
tàng teo xìt ùh caq làn ta akia, ŏi mòiq nòi wa
wìa taclah, aih teo êh enh padŏc. Pajàu phai anoi
pa'noh mangai aih lem hreo, taiq teo xìt aih toq
teo xìt da padŏc ca ùnh.

29 “Tàng i mangai cadrì loq mangai calô i
habau ta gàu loq ta kiang, 30 èh pajàu phai ngan
hlài jang nòi teo xìt aih. Tàng teo xìt yi jrùq ca
akia wa i xàc ratang wa nhum ngèq, èh pajàu
phai anoi pa'noh haq 'nhòq jah hreo, aih 'bình
bacùn loh ta gàu, ta kiang. 31Mahaq tàng pajàu
ngan hlài teo xìt aih hnoq yi jrùq ca akia wa ùh
i xàc gam, èh phai đòiq toq mòiq ngai haq ta
nòi crài tapèh hì taiq haq i bình bacùn. 32 Tapèh
hì atìq, pajàu phai ngan hlài teo xìt aih. Tàng
teo xìt aih ùh caq làn wa ùh i ca xàc ngèq hon ta
meh, wa ùh yi jrùq ca akia, 33 èhmangai aih phai
got đac xàc dudan jang aih, mahaq ùh khòh got

jang teo xìt, èh pajàu đòiq toq mòiq ngai haq ta
nòi crài tapèh hì hòm. 34Trùh hì ma tapèh, pajàu
hi ngan hlài. Tàng teo xìt aih ùh caq làn ta akia,
ùh yi jrùq ca akia, èh pajàu phai anoi pa'noh
mangai khoi lem hreo. Mangai bình aih phai rùh
dèh eo, èh jah lem hreo. 35Mahaq tàng atìq ca jò
khoi jah anoi pa'noh haq khoi lem hreo, èh teo
xìt aih caq làn hòm ta akia, èh pajàu phai ngan
hlài. 36 Tàng teo xìt aih khoi caq làn akia, pajàu
ùh nhet ca chaq hnoq xàc ngèq hòm. Mangai aih
khoi 'bìq ùh lem hreo. 37Mahaq tàng teo xìt aih
ùh hìaq caq làn akia wa khoi hon xàc gam jang
nòi aih, haq khoi brêh, haq khoi lem hreo, wa
pajàu jah anoi pa'noh haq khoi lem hreo.

38 “Jò leq hnoq mangai cadrì loq mangai calô i
teo xìt taboc ta akia haq, 39 pajàu phai ngan hlài.
Tàng ta akia haq i teo xìt taboc bah, aih patô đeh
akia toq i rahenh. Mangai aih xôq ŏi lem hreo.

40 “Tàng i mangai leq hadrùih xàc gàu, aih
mangai ngùn gàu, haq lem hreo. 41 Tàng xàc gàu
haq hadrùih toq enh ngìa, aih mangai ngùn gàu
pah ngòng gàu, haq xôq ŏi lem hreo. 42 Mahaq
tàng ta gàu ngùn loq pah ngòng i teo xìt taboc
gòh, aih bacùn loh jang nòi gàu ngùn loq pah
ngòng. 43 Pajàu phai ngan hlài. Tàng nòi êh
ta teo xìt jang nòi gàu ngùn loq pah ngang gàu
loh ca taboc gòh bah tìah ca bình bacùn akia
chac mangai, 44 èh mangai cô khoi i 'bình bacùn.
Pajàu phai anoi pa'noh haq ùh lem hreo. Aih
bình bacùn ta gàu haq.

45 “ 'Màng aih mangai khoi i 'bình bacùn phai
hich dèh eo, ca'naih dèh xàc loh lìq làn, rai bàng

hacùng rai cachech: ‘Ùh lem hreo, ùh lem hreo.’
46 Jò haq ŏi i 'bình bacùn aih, haq 'bìq ùh lem
hreo hloi. Haq phai ŏi mòiq ngai enh gùng ca
traiq.

Ranenh da Bìac Phòac
47 “Jò leq ta eo i teo phòac, 'nhac ca eo xam xàc

trìu, loq xam bai briang, 48 ta akia loq ta caxi brai
xam briang loq brai xam xàc trìu, ta akia loq ta
cleq broq xam akia, 49 tàng teo aih loh ca nhum
nget loq gòh bah ta eo, ta brai xam akia, aih teo
phòac, èh phai 'ràng trùh ca pajàu ngan. 50Pajàu
phai ngan hlài teo phòac aih, èh clêh ngè ma i
teo aih tapèh hì. 51Hì ma tapèh, pajàu phai ngan
hlài jang aih, tàng teo phòac aih caq làn ta eo, ta
dang gat loq dang yôh, ta cleq xam akia, èh phai
ngan tìah ca bình bacùn caq jàp jìa. Ngè aih khoi
ùh lem hreo. 52 'Màng aih pajàu phai bùh cađac
eo, 'nhac ta brai dang gat loq dang yôh, ta brai
xam xàc trìu loq xam briang, loq ngè cleq broq
xam akia i teo phòac aih, aih bacùn. Phai bùh
đac dìq ngè aih ta ùnh.

53 “Mahaq tàng pajàu ngan hlài, pi hnoq teo
phòac aih caq làn ta eo, ta brai, loq ngè cleq broq
xam akia, 54 èh pajàu phai thê wì rùh 'bài eo ma
i phòac aih, khoi èh phai đòiq dìq ngè aih ŏi nòi
crài tapèh hì hòm. 55 Jò rùh hi gêh, pajàu phai
ngan hlài. Tàng phòac aih ùh caq làn tam wa ùh
halìh nhum, èh ngè aih khoi ùh lem hreo. Phai
'ràng bùh, ma jah 'màng aih teo phòac khoi caq
eo enh 'nhèqwa enh ngìa. 56Mahaq tàng jò khoi
rùh, pajàu hnoq teo phòac aih khoi taclah, èh
phai hich đac teo phòac dŏih khoi enh eo, loq

enh cleq akia. 57 Tàng phòac ŏi loh ta nòi leq
hòm ta eo, loq ta ngè cleq xam akia, aih bìac
phòac aih khoi làn tam, èh phai bùh đac ngè aih
ta ùnh. 58 Mahaq eo, loq brai, loq ngè cleq xam
akia khoi rùh, teo phòac khoi taclah, èh phai rùh
hlài yàng baiq, men jah lem hreo.”

59 Aih ranenh da bìac phòac ta nòi leq ta eo
xam xàc trìu loq xam brai habùac loq ta ngè cleq
xam akia, đòiq anoi pa'noh lem hreo loq ùh lem
hreo.

14
Ranenh ca Mangai Bacùn Jò Haq Jah Hreo

1 Chuaq doi ca Môise: 2 “Cô ranenh ca mangai
bacùn hì haq jah hreo, wì ajèn mangai bacùn
trùh nòi pajàu. 3 Pajàu phai loh enh gùng ca
traiq ngan haq. Tàng teo xìt bacùn da haq khoi
jah brêh, 4 èh pajàu thê 'ràng baiq toq chìm ŏi
rìh aih adrech chìm hreo lem, long hùang nam,
brai nhum gòh mahem wa long xônh. 5 Pajàu
thê pŏt ranŏng mòiq ŏi ta baiq toq chìm aih ta
'balù broq xam taneh ta diac 'nang loh. 6Khoi ca
aih rùp chìmma ŏi rìh wa long hùang nam, brai
gòh mahem, cachiq xônh, 'ràng tah ta mahem
chìm tau ma khoi pŏt ranŏng ta diac 'nang loh.
7 Pajàu phai da'rat mahem tapèh yàng ta mangai
ma khoi jah brêh aih, wa anoi pa'noh haq khoi
jah hreo. Khoi èh ca'naih chìmma ŏi rìh ta đùng.

8 “Mangai ma khoi jah brêh aih phai rùh dèh
eo, got dìq ca xàc, hùm ta diac, khoi èh jah hreo.
Khoi ca aih haq jah mùt ta nòi traiq, mahaq haq
ùh jah mùt ta hnem traiq dađeh, mahaq phai ŏi

enh gùng tapèh hì. 9 Trùh hì tapèh haq phai coih
dŏng dìq xàc gàu, xàcmum xam xàc canìnhmat.
Hi khoi haq phai rùh eo, hùm ta diac, èhmen jah
hreo.

10 “Trùh hì rahem haq phai rùp baiq toq trìu
calô ùh i ca teo xìt wa mòiq toq trìu cadrì 'nhòq
jahmòiq hanam ùh i ca teo xìt, piq phànmòiq jàt
êpha dàc 'yêh alôn ca dàu broq ngè tadreo dèch
am xam 'mau mì wa mòiq 'ne lìt dàu. 11 Pajàu
broq lè anoi pa'noh haq hreo lem, phai 'ràng
mangai 'nang jah brêh ca 'bình aih trùh enh ngìa
ca Chuaq jang nòi 'mang Hnem Traiq Cùh Waiq.

12 “Khoi ca aih pajàu phai rùp mòiq ŏi ta baiq
toq trìu calô đòiq am broq ngè tadreo rŏt hlài
enh tôiq lôi,wa 'ne lìt dàu, broq tiaq ranenh đòiq
atŏc am lam am hlài enh ngìa ca Chuaq. 13 Khoi
ca aih haq pàc trìu aih ta mòiq nòi hadròih ma
loq jêh 'bài ngè tadreo broq ngè rŏt dèch hlài
enh tôiq lôi wa ngè tadreo bùh, ma jah 'màng
aih ngè tadreo rŏt dèch hlài enh tôiq lôi wa ngè
tadreo bùh, aih phàn da pajàu. Aih ngè dìq
jaq hadròih. 14 Pajàu phai yŏc mahem ngè ma
tadreo rŏt hlài enh bìac pòq lôi, xùt aplì don
pah 'ma wa hadrang can tì pah 'ma wa hadrang
can jènh pah 'ma. 15 Khoi èh pajàu phai ùc toq
'biaq dàu ta capiang tì pah 'ngeo dađeh, 16 'nhrùq
hadrang tì pah 'ma ta dàu ŏi ta gêh tì pah 'ngeo
dađeh, khoi èh da'rat tapèh yàng enh ngìa ca
Chuaq. 17 Dàu ma ŏi hlài ta gêh tì, pajàu phai
yŏc xùt ta plì don pah 'ma mangai ma jah brêh
aih, ta hadrang tì can pah 'ma wa ta hadrang can
jènh pah 'ma, wa xùt dàu enh 'nhèq ca mahem
ngè tadreo rŏt hlài enh bìac pòq lôi. 18 Dàu ma

ŏi i rah ta gêh tì, pajàu phai xùt ta gàu mangai
ma khoi jah brêh ca 'bình. 'Màng aih pajàu khoi
broq lè rŏt hlài enh tôiq lôi ca haq enh ngìa
Chuaq.

19 “Khoi ca aih pajàu phai am ngè tadreo rŏt
dèch hlài enh tôiq lôi ca mangai bacùn jah broq
hreo. Khoi ca aih pajàu phai pàc con trìu ma
đòiq broq ngè tadreo bùh aih. 20 Pajàu phai dèch
am pajùm ti ngè tadreo dèch am 'mau mì wa ngè
rŏt hlài enh tôiq lôi ta ca'bŏng tadreo. 'Màng aih
pajàu khoi broq rŏt hlài enh tôiq lôi ca mangai
cô, èh haq khoi jah lem hreo.

21 “Mahaq tàng mangai aih pa, ùh i đeh ca
cùng đòiq am ngè tadreo cô, èh haq phai rùp
mòiq toq con trìu calô đòiq broq ngè tadreo rŏt
hlài am ca dađeh enh bìac pòq hiniq lôi wa broq
tiaq ranenh am lam am hlài đòiq broq lè rŏt hlài
enh tôiq lôi am ca haq, èh hadai yŏc mòiq phàn
mòiq jàt dàc 'yêh alôn ca dàu broq ngè tadreo
dèch am xam 'mau mì wa 'ne lìt dàu. 22 Tiaq
dèh padren haq ma i, haq hadai 'ràng baiq toq
chìm trù gùng loq baiq toq con trù hnem. Mòiq
toq đòiq broq lè rŏt hlài enh tôiq lôi, mòiq toq
đòiq broq ngè tadreo bùh.

23 “Trùh hì rahem phai 'ràng trùh dahwèq cô
jang nòi Hnem Traiq Cùh Waiq đòiq pajàu jah
broq lè broq hreo enh ngìa ca Chuaq. 24 Pajàu
phai rùp con trìu calô wa 'ne lìt dàu đòiq broq
ngè tadreo rŏt hlài am ca dađeh enh bìac pòq
hiniq lôi, hi khoi dèch am tiaq ranenh am lam
am hlài enh ngìa ca Chuaq. 25 Khoi ca aih pajàu
jêh con trìu ma broq lè rŏt hlài enh bìac pòq

hiniq lôi, yŏc mahem xùt aplì don pah 'ma, ta
tì hadrang can pah 'ma, wa ta hadrang can jènh
pah 'ma da mangai ma jah bìac aih. 26 Khoi èh
pajàu phai ùc dàu ta tì pah 'nheo dađeh, 27 yŏc
hadrang tì pah 'ma 'nhrùq ta dàu tì pah 'ngeo,
da'rat tapèh yàng enh ngìa ca Chuaq. 28 Dàu ma
ŏi hlài ta gêh tì, pajàu phai xùt ta plì don mangai
ma jah brêh aih, ta hadrang can tì pah 'ma wa
ta hadrang can jènh pah 'ma, ta nòi ma khoi xùt
mahem ngè tadreo rŏt hlài dađeh enh bìac pòq
hiniq lôi. 29 Dàu ŏi i rah ta tì, pajàu aih phai
tah ta gàu mangai ma jah brêh aih. 'Màng aih
pajàu khoi broq lè rŏt hlài enh tôiq lôi ca mangai
aih enh ngìa ca Chuaq. 30 Khoi èh pajàu phai
am mòiq toq chìm trù gùng loq trù hnem tiaq
dèh mangai aih ma i. 31 Haq phai am ngè tiaq
dèh padren haq ma i broq mòiq ngè tadreo rŏt
hlài enh tôiq lôi, èh broq ngè tadreo bùh wa ngè
tadreo dèch am xam 'mau mì. 'Màng aih pajàu
khoi broq lè rŏt hlài enh tôiq lôi da mangai ma
khoi jah brêh enh ngìa ca Chuaq.

32 “Aih ranenh ca lè broq am ca mangai i 'bình
bacùn mahaq tiaq dèh padren haq ma i.”

Broq Hreo Hnem 'Bìq Phòac
33 Chuaq doi ca Môise wa Arôn: 34 “Jò leq pì

trùh ta gùng Ca-na-an nòi Au ma am ca pì đòiq
broq xôxech, tàng Au loh am mòiq teo xìt tìah
ca teo xìt bacùn ta hnem mangai leq ta gùng pì
ma jah broq xôxech. 35 Craq hnem aih phai doi
ca pajàu: Au hnoq tìah hagleq i teo xìt tìah ca
teo xìt bacùn ta hnem au. 36 Adroi ca mùt ngan
hlài ta hnem aih, pajàu phai thê wì 'noh dŏng

dìq dahwèq ta hnem waq ca ùh hìaq 'bìq amùa.
Hi khoi pajàu hi mùt ngan hlài ta hnem. 37 Pajàu
ngan teo xìt. Tàng ta panàt i trom xenh loq gòh
loh ca yi jrùq ca nòi ma 'noiq, 38 èh pajàu loh
enh gùng, clenh đac 'mang hnem cô trom tapèh
hì. 39 Trùh hì tapèh, pajàu phai lam ngan hlài.
Tàng hnoq teo xìt aih caq làn ta panàt hnem,
40 èh pajàu phai thê wì dŏih đac dìq hmu ma
i teo xìt aih, hwenh đac enh gùng ca phôq ta
nòi ùh hreo. 41 Pajàu phai thê wì coih dìq panàt
dudan enh dalam hnem, khoi èh acom cađac ngè
ma coih aih, 'ràng đac ta nòi ùh hreo enh gùng
ca phôq. 42 Khoi ca aih, wì phai yŏc hmu 'noiq
thai ca hmu wì yŏc 'noh, èh xùt hlài xam capùa
dìq panàt jàp ca hnem.

43 “Mahaq tàng atìq ca khoi dŏih cađac hmu
wa khoi coih wa lìch hlài panàt, khoi èh teo xìt
aih xôq ŏi loh hlài ta hnem, 44 èh pajàu phai ngan
hlài hòm. Tàng hnoq teo xìt caq làn hòm, aih
teo xìt bacùn caq jàp jìa ta hnem, hnem aih khoi
'bìq ùh hreo. 45 'Màng aih wì phai raliang cađac
hnem aih, dìq ca hmu, long wa taneh, 'ràng loh
đac dŏng dìq enh gùng ca phôq nòi ùh hreo.

46 “Cabô mùt ta hnem atìq ca wì khoi clenh đac
hnem aih, èh mangai aih 'bìq ùh hreo trùh chìu
xèq. 47 Mangai leq ma ca'nùng cùi ŏi hnem aih,
phai rùh dŏng dèh eo.

48 “Mahaq tàng pajàu khoi ngan hlài, hnoq
teo xìt pi caq làn hòm ta hnem atìq ca wì khoi
lìch hlài, èh pajàu phai doi ro hnem aih khoi
hreo lem, ma jah 'màng aih teo xìt khoi hnhung.
49 Đòiq broq hreo ca hnem, pajàu phai yŏc baiq

toq chìm, long hùang nam, brai gòh mahem wa
long xônh, 50 èh jêh mòiq toq chìm ta 'balù broq
xam taneh enh 'neq ca diac 'nang loh. 51 Khoi èh
haq phai yŏc long hùang nam, long xônh, brai
gòh mahem wa chìm ma ŏi rìh aih, 'nhrùq ta
mahem chìm ma khoi pŏt ranŏng ta diac 'nang
loh, khoi èh da'rat tapèh yàng ta hnem. 52 'Màng
aih haq jah broq hnem lem hreo tiaq trong yŏc
mahem chìm, diac 'nang loh, chìm ŏi rìh, long
hùang nam, long xônh wa brai gòh mahem.
53Khoi ca aih haq ca'naih chìmma ŏi rìh pan loh
enh gùng ca phôq trùh đùng. 'Màng aih pajàu
phai broq lè rŏt hlài enh tôiq am ca hnem aih, hi
khoi hnem aih wìa lem hreo.”

54 Aih ranenh ca bìac teo xìt bacùn, ji broq
teo xìt rahenh, 55 teo xìt 'bình bacùn ta eo loq
ta hnem, 56 teo êh, patenh loq nòi ta akia i clŏc
taboc, 57 đòiq hnài jàn waq ca loq jò leq ùh hreo
wa jò leq hreo lem.
Aih ranenh ca 'bình bacùn.

15
Bìac Broq Lem Hreo ta Chac Mangai

1 Chuaq doi ca Môise wa Arôn: 2 “Doi ca wì
jàn Is-ra-ên: ‘Tàng i mangai calô leq top 'bình jìq
làuq i diac loh enh chac, bìac aih ùh lem hreo.
3 Bìac amùa aih taiq nen 'bình jìq làuq i diac loh
enh chac, 'nhac ca bìac loh aih atàt loq loh hloi
hloi, mangai aih xôq 'bìq ùh lem hreo.

4 “ ‘Tàng mangai ma i 'bình làuq i diac loh enh
chac ca'nùng cùi ta jùang loq ha'ngui ta ngè leq,
èh rìm jùang wa rìm ngè aih dìq 'bìq ùh lem

hreo. 5 Mangai leq achùq jùang haq, phai rùh
dèh eo, hùm ta diac, khoi èh 'bìq ùh lem hreo
trùh chìu xèq. 6Mangai leq ha'ngui troq ngè leq
ma mangai ma i 'bình làuq i diac loh enh chac
aih ma ha'ngui, phai rùh dèh eo, hùm ta diac, èh
'bìq ùh lem hreo trùh chìu xèq.

7 “ ‘Mangai leq achùq chac mangai ma i 'bình
làuq i diac loh enh chac, phai rùh eo, hùm ta
diac, èh 'bìq ùh lem hreo trùh chìu xèq.

8 “ ‘Tàng mangai ma i 'bình làuq i diac loh,
cachôh ca mangai leq, èh mangai aih phai rùh
dèh eo, hùm ta diac, èh 'bìq ùh lem hreo trùh
chìu xèq.

9 “ ‘Rìm gèq axêh mangai ma i diac 'bình diac
loh enh dèh chac, tŏc còi, gèq axêh aih dìq ùh
lem hreo. 10 Tàng mangai leq achùq ngè leq ma
mangai aih ha'ngui, dìq 'bìq ùh lem hreo trùh
chìu xèq. Mangai leq wê 'bài ngè da haq, phai
rùh dèh eo, hùm ta diac, èh 'bìq ùh lem hreo trùh
chìu xèq.

11 “ ‘Tàng mangai ma i diac 'bình loh enh
chac bèq mangai, mahaq 'nhòq 'nheo dèh tì, èh
mangai aih phai rùh eo, hùm ta diac, wa 'bìq ùh
lem hreo trùh chìu xèq.

12 “ ‘Ngè cleq broq xam taneh mangai aih bèq,
èh phai đàp cađac, mahaq tàng ranac aih xam
long èh phai 'nheo ta diac.

13 “ ‘Tàng diac 'bình aih pi loh, èh mangai aih
phai tình enh hì ma brêh trùh tapèh hì, èh haq
phai rùh dèh eo, hùm ta diac 'nang loh, èh men
jah lem hreo. 14 Trùh hì rahem, haq phai rùp
baiq toq trù gùng loq trù hnem, trùh enh ngìa ca
Chuaq jang nòi 'mang Hnem Traiq Cùh Waiq, hi

am ca pajàu. 15Pajàu phai yŏcmòiq toq broq ngè
tadreo rŏt hlài enh tôiq lôi, mòiq toq broq ngè
tadreo bùh. 'Màng aih taiq nen i diac 'bình loh
enh chac da mangai aih, pajàu broq lè rŏt hlài
enh tôiq lôi ca mangai aih enh ngìa ca Chuaq.

16 “ ‘Tàng mangai calô leq loq loh diac taboc,
phai hùm dìq ca chac ta diac, khoi èh 'bìq ùh lem
hreo trùh chìu xèq. 17 Tàng diac taboc aih clìh
ta eo leq wa ngè leq xam akia, phai rùh ta diac,
èh ngè aih ùh lem hreo trùh chìu xèq. 18 Tàng
mangai cadrì wa mangai calô cùi ti dabau, èh
phai hùm ta diac, èh ùh lem hreo trùh chìu xèq.

19 “ ‘Jò leq mangai cadrì i mahem, haq phai
chìuq ùh lem hreo trom tapèh hì. Tàng mangai
leq troq achùq haq, èh mangai aih 'bìq ùh lem
hreo trùh chìu xèq.

20 “ ‘Rìm hiniq nòi haq ca'nùng cùi loq ha'ngui
jò i mahem, ngè aih wìa ùh lem hreo. 21Mangai
leq achùq jùang haq, phai rùh dèh eo, hùm ta
diac, èh haq 'bìq ùh lem hreo trùh chìu xèq.
22 Mangai leq achùq ngè haq ma khoi ha'ngui,
phai rùh eo, hùm ta diac, èh 'bìq ùh lem hreo
trùh chìu xèq. 23 Mangai leq achùq ngè cleq ta
jùang loq ngè leq haq ma ha'ngui, haq 'bìq ùh
lem hreo trùh chìu xèq.

24 “ ‘Tàng i mangai calô leq cùi ti mangai cadrì
troq jò mangai cadrì aih ŏi ùh wìa, èh mangai
aih 'bìq ùh lem hreo trom tapèh hì, wa jùang
leq mangai calô aih ca'nùng cùi dìq ùh lem hreo.

25 “ ‘Tàng i mangai cadrì i mahem bàc hì, enh
gùng ca jò ma i mahem, loq i mahem ji bàc hì yi
hnao ca jò ma i mahem, èh mangai aih 'bìq ùh

lem hreo 'bài hì ma dùnh aih. 26 Jùang leq haq
ca'nùng cùi loq ngè leq haq ha'ngui, dìq 'bìq ùh
lem hreo tìah ca jò haq ma ŏi ùh wìa. 27Mangai
leq achùq ngè aih, dìq 'bìq ùh lem hreo. Haq
phai rùh dèh eo, hùm ta diac, èh 'bìq ùh lem
hreo trùh chìu xèq.

28 “ ‘Tapèh hì atìq ca haq ŏi ùhwìa,mangai aih
men jah lem hreo. 29 Trùh hì rahem mangai aih
phai 'ràng trùh ca pajàu mòiq toq trù gùng loq
baiq toq chìm trù hnem jang 'mang Hnem Traiq
Cùh Waiq. 30Mòiq toq chìm broq ngè tadreo rŏt
hlài enh tôiq lôi, mòiq toq broq ngè tadreo bùh.
'Màng aih pajàu khoi broq lè rŏt hlài enh tôiq lôi
da mangai aih enh ngìa ca Chuaq.

31 “ ‘ 'Màng aih pì phai doi ca jàn Is-ra-ên wia
hangai ca bìac amùa da wì haq, tàng ùh èh wì
haq cachìt ma jah 'màng aih taiq wì haq broq
amùa ca Hnem Traiq CùhWaiq ŏi ta'ne wì haq.’ ”

32 Aih ranenh ca mangai calô i 'bình làuq i
diac loh enh chac wa mangai i diac taboc loh
đòiq broq haq ùh lem hreo. 33 Aih hadai ranenh
ca mangai cadrì jò ŏi ùh wìa, wa mangai cadrì,
loq mangai calô 'bình làuq i diac loh enh chac,
loq diac taboc loh, loq mangai calô cùi ti mangai
cadrì jò mangai cadrì ŏi ùh wìa.

16
Ranenh Lè Rŏt Hlài Enh Tôiq Lôi

1Atìq ca baiq ngai con calô Arôn cachìt taiq wa
haq broq ùh troq enh ngìa ca Chuaq. 2 Chuaq doi
ca Môise: “Doi ca Arôn daq ìh, ùh xài jò leq haq
enh mùt, haq jah mùt ta nòi dìq jaq hadròih aih

enh ngìa ca hom wêh jao wa calàp baxŏng tôiq.
Tàng ùh iu bàu, èh cachìt, ma jah 'màng aih Au
mahno loh tì yùc enh 'nhèq ca calàp baxŏng tôiq.

3 “Mahaq jò Arôn mùt ta nòi dìq jaq hadròih,
èh 'mang cô: Haq phai rùp mòiq toq 'bo calô
bu chuai đòiq broq ngè tadreo rŏt hlài enh tôiq
lôi, wa mòiq toq con trìu calô đòiq broq ngè
tadreo bùh. 4 Arôn phai caxùnh eo yôh hadròih
xam bai habùac, wa eo cwàn enh dalam xam bai
habùac, càt mòiq hadrang caxi xam bai habùac
ti ca'nam, côimòiq blah mù xam bai habùac, aih
eo hadròih haq caxùnh atìq ca haq khoi hùm.
5 Jàn Is-ra-ên hadai phai 'ràng ca Arôn baiq toq
bubi calô đòiq broq ngè tadreo rŏt hlài enh tôiq
lôi wa mòiq toq trìu calô đòiq broq ngè tadreo
bùh.

6 “Èh Arôn am 'bo calô đòiq broq ngè tadreo
rŏt hlài enh tôiq lôi ca dađeh wa am ca cadraq
haq. 7 Atìq ca aih haq phai yŏc baiq toq bubi
calô, 'ràng đòiq enh ngìa ca Chuaq ŏi ta 'mang
Hnem Traiq Cùh Waiq. 8 Arôn phai pàih panàih
đòiq ngan bubi ma leq da Chuaq wa bubi ma leq
đòiq pòq tôiq. 9 Èh Arôn yŏc bubi calô ma pàih
panàih troq ca Chuaq, hi khoi broq ngè tadreo
rŏt dèch hlài enh tôiq lôi. 10 Mahaq bubi ma
troq panàih ca pòq tôiq đòiq rìh, đòiq broq lè
rŏt dèch hlài tôiq lôi, èh phai ca'naih haq lam ta
đùng wang wê đòiq pòq tôiq lôi da jàn.

11 “Arôn phai am 'bo calô đòiq broq ngè tadreo
rŏt dèch hlài enh tôiq lôi am ca dađehwa cadraq
haq. Haq phai jêh 'bo aih đòiq broq lè rŏt dèch
hlài enh tôiq lôi ca dađeh wa cadraq dađeh.
12 Arôn phai yŏc cachah 'nang cheo ùnh enh

'nhèq ca'bŏng tadreo tah bình ta abôq bùh jreo
xua thùm enh ngìa ca Chuaq hi khoi cadop baiq
cadop dàc 'yêq xua thùm 'ràng mùt enh trom
ca bai prình. 13 Arôn phai tah jreo xua thùm ti
'nhèq ca ùnh enh ngìa ca Chuaq waq ca nhòi da
jreo xua thùm aih lom jàp ca calàp baxŏng tôiq
enh 'nhèq ca hòm wêh jao, nhò broq 'màng aih
èh Arôn ùh hìaq cachìt. 14 Arôn phai yŏc 'nah
mahem da 'bo calô, da'rat xam hadrang tì enh
'nhèq ca calàp baxŏng tôiq pah mat mahì loh,
hadai enh ngìa ca calàp baxŏng tôiq haq phai
da'rat mahem xam hadrang tì tapèh yàng.

15 “Atìq ca aih, Arôn phai jêh bubi calô đòiq
broq lè rŏt hlài enh tôiq lôi dèch am ca jàn,
hi 'ràng mahem aih enh trom ca bai prình, èh
da'rat mahem enh 'nhèq ca calàp baxŏng tôiq
wa enh ngìa ca calàp aih, broq tìah ca da'rat
mahem 'bo calô. 16 'Màng aih, Arôn phai broq lè
rŏt dèch hlài enh tôiq ŏi ta nòi hadròih taiq nen
bìac amùa, bìac broq ùh troq, wa tôiq lôi ngang
dù da jàn Is-ra-ên, hadai broq am ca nòi hadròih
wa ca Hnem Traiq Cùh Waiq, ma jah 'màng aih
Hnem Traiq Cùh Waiq ŏi ta'ne mòiq jàn amùa
amech. 17 Jò Arôn mùt ta nòi hadròih đòiq broq
lè rŏt hlài enh tôiq lôi, trùh jò haq loh enh aih,
èh ùh khòh i mangai leq ŏi ta nòi Hnem Traiq
Cùh Waiq jò haq broq lè rŏt hlài enh tôiq lôi ca
dađeh, ca cadraq dađeh wa ca jàn Is-ra-ên.

18 “Khoi ca aih Arôn loh lam trùh jang ca'bŏng
tadreo enh ngìa ca Chuaq, đòiq broq lè rŏt hlài
enh tôiq lôi ca ca'bŏng tadreo. Haq phai yŏc
mahem 'bo wa mahem bubi xùt jàp ta aki da

ca'bŏng tadreo. 19 Khoi èh, xam hadrang tì
haq da'rat mahem tapèh yàng ta ca'bŏng tadreo,
broq lem hreo, đòiq lah crài loh hadròih khoi ca
bìac amùa da jàn Is-ra-ên.

Bubi Pòq Tôiq
20 “Jò Arôn khoi broq lè rŏt dèch hlài enh tôiq

lôi ca nòi hadròih, ca Hnem Traiq Cùh Waiq wa
ca'bŏng tadreo, èh haq hadai dèch am bubi calô
ma ŏi rìh aih. 21Arôn phai đòiq baiq apah tì jang
nòi gàu bubi calô aih, anoi pa'noh enh 'nhèq ca
haq bìac ngang dù, wa bìac broq ùh troq, aih
dìq tôiq lôi da jàn Is-ra-ên agàu haq, khoi èh thê
mòiq ngai ma khoi gòm đòiq broq bìac cô, 'nong
haq lam, ca'naih haq ta nòi wang wê. 22 'Màng
aih bubi calô aih pòq dìq tôiq lôi da jàn Is-ra-ên
ta nòi wang wê hangai. Haq ca'naih bubi ta nòi
wang wê.

23 “Hi khoi Arôn mùt ta Hnem Traiq Cùh Waiq
lêh đac dèh eo xam bai habùac ma haq caxùnh
jò mùt nòi dìq jaq hadròih, đòiq eo jang aih.
24Hi khoi Arôn phai hùm ta diac ŏi nòi hadròih,
caxùnh hlài eo, èh dèch atŏc ngè tadreo am ca
dađeh wa ngè tadreo am ca jàn, đòiq broq lè rŏt
hlài enh tôiq am ca dađeh wa jàn, 25 yŏc ramaq
enh ngè tadreo aih, bùh ta ca'bŏng tadreo.

26 “Mangai ma 'ràng bubi lam ca'naih ta nòi
braih càn, phai rùh eo, hùm ta diac, hi khoi men
jah mùt ta nòi traiq. 27Mahaqmahem da 'bo calô
wa bubi calô khoi yŏc broq ngè tadreo rŏt hlài
enh tôiq, ma Arôn khoi 'ràng mùt nòi hadròih,
èh phai 'ràng enh gùng ca traiq, hi khoi bùh đac
dìq ca akia, jam wa ìch. 28 Mangai ma bùh đac

ngè aih phai rùh dèh eo wa hùm diac. Atìq ca
aih haq men jah mùt hlài nòi traiq.

Lè Rŏt Hlài Enh Tôiq Rìm Hanam
29 “Bìac cô phai wìa bàu thê hloi hloi ca pì. Hi

10, khê tapèh, rìm ngai Is-ra-ên wa mangai enh
jàn 'noiq ŏi đò ta pì, phai paha'neq dèh manoh,
apaq broq bìac cleq, 30 taiq hì aih jah broq lè rŏt
hlài enh tôiq lôi am ca pì đòiq pì jah lem hreo.
'Màng aih, pì jah lem hreo enh dìq ca tôiq lôi enh
ngìa ca Chuaq. 31 Aih hì Sabat, hì padài da pì wa
paha'neq dèh manoh. Ranenh cô phai wèq hloi
hloi. 32 Pajàu ma khoi jah xùt dàu wa atŏc broq
pajàu thai dèh ca baq đòiq broq lè rŏt hlài enh
tôiq lôi, jah caxùnh eo xam bai habùac, aih eo
hadròih, 33 broq lè rŏt hlài enh tôiq lôi ca Nòi
Hadròih, ca Hnem Traiq Cùh Waiq wa ca'bŏng
tadreo. Haq hadai broq lè rŏt enh tôiq lôi am ca
'bài pajàu wa ca dìq dŏng ca jàn Is-ra-ên.

34 “Cô bàu thê hloi hloi đòiq broq mòiq hanam
mòiq yàng: Phai broq lè rŏt hlài enh tôiq lôi ca
jàn Is-ra-ên đòiq broq lem hreo khoi dìq ca tôiq
lôi da wì haq, mòiq yàng rìm hanam.”
Arôn broq troq troi bàu Chuaq khoi tanap ca

Môise.

17
Bàu Hnài Bìac Mahem

1 Chuaq doi ca Môise: 2 “Doi ca Arôn, con calô
haq wa dìq ca jàn Is-ra-ên: ‘Cô bàu Chuaq thê:
3 Mangai leq da jàn Is-ra-ên, pàc mòiq toq 'bo,
mòiq toq trìu, loq mòiq toq bubi ta traiq, loq enh
gùng ca nòi traiq, 4 Mahaq ùh 'ràng trùh 'mang

Hnem Traiq Cùh Waiq đòiq broq ngè tadreo am
ca Chuaq, èh mangai aih broq tôiq ùc mahem.
'Màng aih, haq phai 'bìq hnan 'noh khoi dèh ca
jàn. 5Bìac cô waq ca jàn Is-ra-ên ùh hìaq pàc ngè
tadreo ta đùngmahaq 'ràng ca pajàu enh ngìa ca
Chuaq jang 'mang Hnem Traiq Cùh Waiq, đòiq
am atŏc broq ngè tadreo waiq catèm ca Chuaq.
6 Pajàu phai da'rat mahem da ngè tadreo aih ta
ca'bŏng tadreo da Chuaq jang 'mang Hnem Traiq
Cùh Waiq wa bùh ramaq đòiq i hòi xua thùm ca
Chuaq. 7 Jàn Is-ra-ên ùh jah dèch am ngè tadreo
ca kiac i hiniq bubi wa pajùm mòiq manoh ti wì
haq. Bìac cô jah wìa bàu thê hloi hloi ta rìm bìac
'nhòng.’

8 “ 'Màng aih, ìh phai doi ca jàn Is-ra-ên:
‘Mangai leq ta jàn Is-ra-ên loq mangai diac 'noiq
ŏi đò ti wì haq, am ngè tadreo bùh loq ngè tadreo
leq, 9 ma ùh 'ràng trùh jang 'mang Hnem Traiq
Cùh Waiq đòiq am ca Chuaq, èh mangai aih 'bìq
hnan 'noh khoi dèh ca jàn.

10 “ ‘Mangai leq da jàn Is-ra-ên loq tamoi ŏi đò,
caq mahem cleq, au tajraq hlài ca mangai ma caq
aih, hnan haq khoi ca jàn. 11 Ma jah 'màng aih
can rìh da chac xech, aih ŏi ta mahem. Au khoi
am ca pì mahem ta ca'bŏng tadreo đòiq broq lè
rŏt dèch hlài enh tôiq lôi, 'màng aih nhò can rìh
ta mahem, men jah rŏt dèch hlài enh tôiq lôi.
12 Taiq nen aih, Au khoi doi ca jàn Is-ra-ên: Ŏi
ta pì ùh i ca mangai leq jah caq mahem, mangai
jàn 'noiq ŏi đò ta 'ne pì hadai ùh jah caq mahem.

13 “ ‘Tàng i mangai leq ta jàn Is-ra-ên, loq tamoi
ŏi đò ta'ne pì lam axan, èh jah mòiq toq ngè rôm

loq mòiq toq chìm đòiq caq jam, èh mangai aih
phai broq ca mahem haq loh dŏng, hi khoi yŏc
taneh catùh hlài. 14 Taiq nen can rìh da rìm chac
xech, aih mahem haq, ma jah 'màng aih Au khoi
doi ca jàn Is-ra-ên: Pì ùh jah caq mahem da chac
xech leq, ma jah 'màng aih can rìh ta rìm chac
xech, aih mahem, mangai leq caq mahem phai
'bìq hnan khoi ca jàn.

15 “ ‘Tàng mangai leq ta jàn Is-ra-ên, loq
mangai jàn 'noiq leq, caq jam rôm cachìt đeh,
loq 'bìq baco rôm hich, èh mangai aih ep rùh
dèh eo, hùm ta diac, èh 'bìq amùa trùh chìu xèq.
16 Tàng haq ùh hùm wa ùh rùh dèh eo, èh pòq
tôiq dađeh.’ ”

18
Ranenh Da Bìac Tango Anang

1 Chuaq doi ca Môise: 2 “Doi ca jàn Is-ra-ên:
‘Au cô Chuaq Boc Plình pì. 3 Pì apaq broq tiaq
bìac wì ma broq ta gùng Aicàp, nòi pì ma khoi
ŏi adroi nèh, hadai apaq broq tiaq wì ta gùng
Ca-na-an, nòi Au ma ajèn pì trùh. Apaq lam tiaq
trong wì haq. 4 Pì phai tiaq bàu thê Au, wèq dìq
ca ranenh ep broq da Au. Au Chuaq Boc Plình da
pì. 5 'Màng aih pì phai wèq dìq bàu thê Au wa
dìq ca ranenh Au. Mangai leq broq tiaq, èh nhò
aih jah rìh. Au Chuaq Boc Plình da pì.

6 “ ‘Ùh jah i mangai leq ta pì cùi dèh ti oh daq.
Au Chuaq Boc Plình da pì.

7 “ ‘Apaq broq camaih dèh ca baq tiaq trong
cùi ti dèh miq, taiq haq mangai broq miq.

8 “ ‘Apaq broq camaih dèh ca baq tiaq trong
cùi ti mai yang haq.

9 “ ‘Apaq cùi ti dèh oh loq daq mòiq cliac, 'nhac
ca haq oh loq daq dèh baq loq oh daq dèh miq,
'nhac ca haq xa-ông ta hnem dađeh loq ta hnem
mangai ma 'noiq.

10 “ ‘Apaq cùi dèh ti xau cadrì, 'nhac ca haq con
cadrì da con calô loq con cadrì da con cadrì, tàng
broq 'màng aih, khoi broq camaih ca dađeh.

11 “ ‘Apaq cùi dèh ti oh cadrì pajùm baq, miq
crài, ma jah 'màng aih haq aih oh cadrì ìh.

12 “ ‘Apaq cùi dèh ti dùch cadrì, taiq haq oh
cadrì dèh baq.

13 “ ‘Apaq cùi dèh ti mìh cadrì, ma jah 'màng
aih haq caxènh wa mahem da miq.

14 “ ‘Apaq cùi dèh ti mìh cadrì loq dùch cadrì
ìh, taiq aih broq camaih dèh ca dùch loq mìh.

15 “ ‘Apaq cùi dèh ti dèh con mai, ma jah 'màng
aih mai da con calô ìh.

16 “ ‘Apaq cùi dèh ti mai oh loq daq, tàng broq
'màng aih, aih broq camaih ca oh loq daq ìh.

17 “ ‘Apaq cùi ti mangai miq khoi èh cùi ti con
haq hòm, hadai apaq cùi ti xau da mangai miq
aih, 'nhac ca cadrì aih con cadrì da con calô haq
loq con cadrì haq, taiq wì haq aih dìq caxènh wa
mahem haten. Tàng broq 'màng aih, aih mòiq
bìac tango anang ngan dù.

18 “ ‘Apaq yŏc mai khoi èh yŏc hloi oh daq
mòiq miq mòiq baq da mai jò mai ìh ŏi rìh, èh
yùq haq loq tarènh.

19 “ ‘Jò con cadrì đang i mahem, apaq cùi tì
haq.

20 “ ‘Apaq cùi ti mai mangai haten hatìa, èh
broq ca dađeh amùa ti haq.

21 “ ‘Apaq rùp dèh con caiq broq ngè tadreo
am ca kiac Moloc. Apaq broq 'mèq ca hiniq Boc
Plình ìh, Au Chuaq Boc Plình da pì.

22 “ ‘Apaq cùi ti mangai calô troi ma cùi ti
mangai cadrì, aih mòiq bìac dìq jaq ramòt.

23 “ ‘Apaq cùi ti ngè aban, aih khoi broq ca
dađeh amùa amech. Mangai cadrì hadai apaq
cùi ti ngè aban, aih mòiq bìac dìq jaq ramòt.

24 “ ‘Apaq broq ca dađeh amùa ta rìm bìac aih,
taiq jàn 'noiq ma Au hnan đac adroi ca pì, khoi
broq ca dađeh amùa tiaq rìm bìac aih. 25 Taiq
dìq ca taneh khoi wìa amùa amech, Au baxa jàn
ŏi ta aih. 'Màng aih, Au thê taneh hac wì haq loh
khoi enh gùng. 26Mahaq pì ep wèq cajap dìq ca
ranenh wa bàu thê da Au. Pì loq tamoi ŏi đò ti
pì apaq broq bìac đang ca ramòt aih, 27 taiq dìq
ca jàn ma ŏi ta aih adroi nèh khoi broq dìq ca
bìac ramòt aih, èh taneh khoi wìa amùa amech.
28 'Màng aih pì apaq broq ca taneh loh ca amùa,
èh yùq ca taneh loq hac 'noh pì tìah ca ma khoi
hac 'noh 'bài jàn ma ŏi ta gùng adroi ca pì.

29 “ ‘Ma jah 'màng aih tàng mangai leq broq
mòiq ta bìac đang ca ramòt aih, èh ep 'bìq hnan
'noh khoi ca jàn cla. 30 'Màng aih èh pì phai wèq
bàu thê da Au, wa apaq broq tiaq mòiq ta bìac
'mèq đang ca ramòt aih ma jàn aih khoi broq
adroi ca pì. 'Màng aih, pì apaq taiq bìac 'mèq
aih broq ca dađeh amùa ti wì haq. Au Chuaq
Boc Plình pì.’ ”

19
Apaq Cùh Waiq Dua 'Mù

1 Chuaq doi hòm ca Môise: 2 “Doi ca jàn Is-ra-
ên: ‘Pì phai hadròih, ma jah 'màng aih, Au cô
Chuaq Boc Plình da pì, Au hadròih.

3 “ ‘Rìm ngai ep iu padèch dèhmiq baq wa wèq
rìm Hì Sabat da Au, Au Chuaq Boc Plình pì.

4 “ ‘Apaq cùh waiq dua 'mù, hadai ùh jah broq
dua 'mù 'bài can kiac, Au Chuaq Boc Plình da pì.

5 “ ‘Jò pì am ngè tadreo waiq catèm ca Chuaq,
phai am tiaq trong troq đòiq Haq nhàn yŏc.
6 Phai caq trom hì ma am aih, wa hì ma atìq;
phàn ma ŏi i rah trùh hì piq èh, ep bùh đac.
7 Tàngmangai leq đòiq caq trùh hì piq, aih mòiq
bìac đang ca ramòt, èh Chuaq ùh lem manoh.
8Mangai leq caq ngè tadreo aih, èh pòq wê tôiq
ca dađeh, ma jah 'màng aih khoi broq ùh troq
ca ngè hadròih da Chuaq. Mangai aih phai 'bìq
hnan đac khoi ca jàn dađeh.

9 “ ‘Jò pì gat dèh 'mau ta gùng cla, apaq gat
trùh mùm đùng, hadai apaq tŏch hlài hadròc
'mau ma taclìh. 10 Pì apaq kech plì nho yàng
baiq, hadai apaq tŏch plì nho ma hadrùih. Phàn
ma aih phai đòiq ca mangai pa wamangai tamoi.
Au Chuaq Boc Plình da pì.

11 “ ‘Pì apaq atùng.
“ ‘Apaq capoch amòng.
“ ‘Apaq padô 'nùt dabau.
12 “ ‘Pì apaq patô hiniq Au đòiq pachac amòng,

ma jah 'màng aih broq 'mèq da hiniq Boc Plình
dađeh, Au Chuaq Boc Plình da pì.

13 “ ‘Apaq padit padiang mangai haten hatìa ca
dađeh, hadai apaq atùng ngè haq.
“ ‘Ùh jah wèq 'bac baha da mangai broq ca ìh

trùh hì ma atìq.
14 “ ‘Apaq waiq hanip Mangai clìch don, hadai

paq đòiq ngè cleq broq catŏih cro enh ngìa ca
mangai ùh xau. Mahaq phai yùq crè ca Boc
Plình. Au Chuaq Boc Plình da pì.

15 “ ‘Pì apaq broq bìac ùh ta-atoq ta bìac
hadrah. Apaq gen can ca mangai pa hadai apaq
padèch mangai padrŏng can, mahaq phai tiaq
trong ta-atoq đòiq hadrah mangai haten hatìa ca
ìh.

16 “ ‘Apaq capoch 'mèq ca mangai ta jàn dađeh.
“ ‘Apaq broq bìac cleq 'mèq ca mangai haten

hatìa. Au Chuaq Boc Plình da pì.
17 “ ‘Apaq i manoh git 'bŏn dèh ca oh daq ta

jàn dađeh. Phai anoq hnài mangai haten hatìa
dađeh jò haq broq ùh troq, đòiq cla dađeh ùh
hìaq pòq tôiq taiq tôiq lôi da haq broq.

18 “ ‘Apaq hatình ca bìac tabroq hlài, loq wèq
ta manoh bìac tabroq hlài dèh ca jàn cla, mahaq
phai loq waq ca mangai haten hatìa tìah ca cla.
Au Chuaq Boc Plình da pì.

19 “ ‘Pì phai wèq bàu thê da Au.
“ ‘Apaq đòiq ca ngè aban crài ca adrech tapòq

ca dabau.
“ ‘Apaq rai ta đùng ìh baiq hiniq adrech.
“ ‘Apaq caxùnh eo khoi tenh xam baiq toq brai

crài ca dabau.
20 “ ‘Tàng mangai calô leq cùi ŏi dèh ti hapŏng

cadrì khoi taprŏi ca mangai 'noiq, ma haq 'nhòq
jah rŏt hlài, loq 'nhòq jah ca'naih, èh wa baiq

ngai aih dìq 'bìq baxa, mahaq ùh trùh cachìt
ma jah 'màng aih, mangai cadrì aih 'nhòq jah
ca'naih. 21Mangai calô aih taiq lôi dađeh haq ep
'ràng mòiq toq trìu calô enh ngìa ca Chuaq jang
'mang Hnem Traiq CùhWaiq đòiq broq lè rŏt hlài
dèh lôi. 22 Pajàu jah yŏc trìu calô ma broq ngè
tadreo rŏt hlài bìac i lôi đòiq broq lè rŏt tôiq lôi
hlài da mangai i tôiq enh ngìa ca Chuaq, 'màng
aih tôiq haq men jah baxŏng.

23 “ ‘Jò pì khoi mùt ta gùng Ca-na-an apìt long
i plì, ùh jah kech caq plì aih adroi ca piq hanam.
Phai ngan plì long aih tìah ca ùh kènh caq. Apaq
caq plì aih. 24 Mahaq hanam ma pôn, dìq ca plì
long aih wìa hadròih, èh phai broq ngè tadreo
manè apôi dèch am ca Chuaq đòiq padèch hiniq
Haq. 25 Trùh hanam ma padam, pì jah caq plì
long aih, waq ca long loh tam plì. Au Chuaq Boc
Plình da pì.

26 “ ‘Pì apaq caq ngè leq ma ŏi i mahem.
“ ‘Apaq bòch mangai ngan hada tì, hadai ùh

jah tah jo bòch ngan kiac dù.
27 “ ‘Apaq cat xàc dudan ca gàu, hadai ùh jah

got xàc mùm.
28 “ ‘Apaq taiq i mangai cachìtma cat dèh akia.

Apaq xam cleq ta chac cla. Au Chuaq Boc Plình
da pì.

29 “ ‘Apaq broq amùa ca con cadrì xam bìac
wìa mangai tango yŏc 'bac đòiq đùng taneh ùh
hìaq bình halùih mangai tango yŏc 'bac wa bìac
ngang dù.

30 “ ‘Pì phai wèq dìq Hì Sabat da Au wa iu
padèch Nòi Hadròih da Au. Au Chuaq Boc Plình
da pì.

31 “ ‘Pì apaq lam bòch mangai ma creo ca
mahua mangai cachìt, loq mangai anoi ca yiang
dù, ùh jah bòch wì haq, èh yùq taiq wì haq èh
pì 'bìq amùa. Au Chuaq Boc Plình da pì.

32 “ ‘Pì phai yòng enh ngìa ca mangai craq đòiq
loq iu wì haq, wa loq yùq crè ca Boc Plình pì. Au
Chuaq Boc Plình da pì.

33 “ ‘Jò i mangai enh jàn 'noiq lam ŏi ta gùng pì,
èh apaq padit padiang. 34 Mangai enh jàn 'noiq
lam ŏi ta gùng pì, pì phai ngan wì haq tìah ca
wì khoi xa-ông ta gùng pì. Phai loq waq ca wì
haq tìah loq waq ca dađeh, ma jah 'màng aih pì
hadai khoi lah broq jàn 'noiq ta Diac Aicàp. Au
Chuaq Boc Plình da pì.

35 “ ‘Pì ùh jah tình ùh ta-atoq ta bìac wêh,
bìac trap loq hèo, loq bìac tình tŏng axong.
36 Maiq càng da pì phai troq joq 'nàng. Ranac
tah dahwèq croh đòiq càng, phai troq joq 'nàng,
mòiq êpha troq joq 'nàng wa mòiq hin troq joq
'nàng. Au Chuaq Boc Plình da pì, Haq ma khoi
ajèn pì loh khoi enh gùng Aicàp.

37 “ ‘ 'Màng aih pì phai wèq cajap broq tiaq dìq
ca ranenh wa dìq bàu thê da Au. Au Chuaq Boc
Plình da pì.’ ”

20
Hadrah Baxa Taiq Ùh Dì Tiaq Chuaq

1 Chuaq doi ca Môise: 2 “Ìh hadai phai doi ca
jàn Is-ra-ên: ‘Tàng i mangai leq ta jàn Is-ra-ên,

loq mangai jàn 'noiq ta wì haq, yŏc dèh con caiq
cla am đòiq bùh ca kiac Molec, èh mangai aih
phai 'bìq jêh đac. Jàn ta gùng aih phai tèm hmu
jêh đac haq. 3Au tajraq hlài ca mangai aih, hnan
'noh haq loh khoi dèh ca jàn cla, taiq haq khoi
am dèh con ca kiac Molec, broq ca Nòi Hadròih
Au loh ca amùa wa broq 'mèq ca hiniq hadròih
Au. 4 Tàng wì jàn gùng aih ca'nhip đac mat jò
mangai aih am dèh mòiq toq con ca kiac Molec,
wa ùh jêh cađac mangai aih, 5 èh Au cô tajraq
hlài ca mangai aih wa cadraq haq, khoi èh hnan
đac haq wa mangai leq ma tiaq haq pajùm mòiq
manoh ti kiac Molec loh khoi ca jàn cla.

6 “ ‘Au tajraq hlài ca mangai ma creo ca mahua
mangai cachìt, wa mangai anoi ca yiang dù, èh
Au tajraq hlài ca mangai aih, hnan haq loh khoi
dèh ca jàn cla.

7 “ ‘ 'Màng aih pì phai broq dađeh lah crài loh
hadròih, ma jah 'màng aih Au Chuaq Boc Plình
da pì. 8 Pì phai wèq wa broq tiaq bàu thê Au. Au
Chuaq ma broq ca pì wìa hadròih.

9 “ ‘Tàng mangai leq hanip dèh miq baq, èh
phai jêh đac, haq khoi hanip dèh miq baq,
mahem haq jah ta-ùc hlài ta chac haq.

10 “ ‘Tàngmangai leq broq tôiq tango anang ca
mai mangai 'noiq, loq broq tôiq tango anang ca
mai mangai haten hatìa ca dađeh, mangai calô
wa mangai cadrì aih phai 'bìq jêh đac.

11 “ ‘Tàng mangai leq cùi dèh ti mai baq, aih
broq camaih dèh ca baq, èh wa baiq ngai dìq
'bìq jêh đac, taiq wa haq khoi broq tôiq đang ca
cachìt.

12 “ ‘Tàng mangai leq cùi dèh ti mai con, èh
wa baiq ngai dìq 'bìq hadrah jêh đac, ma jah
'màng aih wa haq khoi broq mòiq bìac 'mèq
'mac. 'Màng aih, wa haq khoi broq tôiq đang
ca cachìt.

13 “ ‘Tàng mangai calô cùi ti mangai calô troi
ma cùi ti con cadrì, èh wa baiq ngai aih dìq phai
'bìq hadrah jêh đac, ma jah 'màng aih wa haq
khoi broq mòiq bìac ramòt. Wa haq khoi broq
tôiq đang ca cachìt.

14 “ ‘Tàng i mangai calô leq yŏc miq khoi èh
yŏc hloi con da mangai aih broq mai, aih bìac
manhài trài. Èh wì piq ngai phai 'bìq bùh dŏng,
waq ca pi i bìac manhài trài aih ŏi ti pì.

15 “ ‘Tàng mangai calô cùi ti ngè aban, èh phai
hadrah jêh đacmangai calô aih wa hadai jêh đac
ngè aban aih.

16 “ ‘Tàng mangai cadrì leq cùi ti ngè aban, èh
ep jêh cađac con cadrì aih wa ngè aban, taiq haq
wa ngè aban khoi broq tôiq đang ca cachìt.

17 “ ‘Tàng mangai calô cùi ti oh loq daq cadrì
cla, loq cùi ti oh loq daq cadrì da baq miq crài,
aih bìac manhài trài, èh wa haq phai 'bìq hnan
'noh khoi dèh ca jàn cla. Haq khoi broq manhài
trài dèh ca oh daq cla. Haq pòq tôiq dađeh.

18 “ ‘Tàng mangai calô cùi pajùm ti mangai
cadrì jò mangai cadrì i mahem, èh wa baiq ngai
dìq phai 'bìq hnan 'noh khoi dèh ca jàn cla.

19 “ ‘Apaq cùi ti oh cadrì loq daq cadrì, aih con
da miq loq baq dađeh, ma jah 'màng aih broq
manhài trài dèh ca hadròng hadrech, èhwa baiq
ngai phai pòq dèh tôiq dađeh.

20 “ ‘Tàng mangai calô leq cùi ti mai mìh
dađeh, loq mai dùch dađeh, aih haq broq
manhài trài dèh ca dùch wa mìh. Wa baiq ngai
aih ep pòq wê bìac hadrah baxa taiq tôiq lôi cla,
trùh jò wa haq cachìt ùh i con.

21 “ ‘Tàng mangai leq yŏc dèh mai oh loq daq
dađeh, aih bìac ramòt. Wa baiq ngai èh ùh i con.

22 “ ‘ 'Màng aih, pì phai wèq wa broq tiaq dìq
bàu thê wa 'bài ranenh da Au, waq ca gùng Au
ma ajèn pì trùh ŏi, ùh hac 'noh pì. 23 Pì apaq
broq tiaq bìac 'mèq 'mac da jàn Au khoi hnan
'noh cađac enh ngìa ca pì. Au ùh lem manoh
ca wì haq taiq wì haq broq dìq bìac ramòt aih.
24 Au khoi doi ca pì: Èh pì phai yŏc gùng da jàn
aih. Cla Au am ca pì gùng aih đòiq broq xôxech,
aih gùng dahwèq caq bàc tìah ca taneh i sùa wa
diac xùt. Au Chuaq Boc Plình da pì ma khoi lah
crài pì khoi ca dìq tamoi 'noiq.

25 “ ‘ 'Màng aih phai lah crài ngè rìh hreo wa
ngè ùh hreo. Apaq broq ca dađeh loh ca 'mèq
'mac taiq ngè aban, taiq chìm, taiq ngè ma 'yêh
rìh ta đùng ta go ta crŏng taneh, aih Au khoi hnài
pì hadro ngè ùh hreo. 26 Pì phai rìh hadròih enh
ngìa ca Au, ma jah 'màng aih, Au Chuaq hadròih.
Au khoi ràih pì jah lah crài ca jàn 'noiq đòiq pì
wìa jàn Au.

27 “ ‘Jò leq mangai calô loq mangai cadrì broq
mangai creo ca mahua mangai cachìt, broq
mangai anoi ca yiang dù, èh wì haq phai 'bìq
hadrah wa 'bìq tèm hmu jêh đac. Wì haq khoi
broq tôiq đang ca cachìt.’ ”

21
Bìac Ep Broq Am ca Mangai Pajàu

1 Chuaq doi ca Môise: “Doi ca 'bài pajàu, aih
'bài con calô Arôn: ‘Pajàu ùh khòh broq ca
dađeh loh ca amùa bèq chac hanang da mangai
jàn ma cachìt, 2 enh gùng ca miq baq, con calô,
con cadrì wa oh daq calô, 3hadai enh gùng ca oh
daq cadrì ma ŏi xriu 'nhòq i ŏng, èh ìh jah taiq
oh daq cadrì aih broq ca dađeh loh ca amùa.
4 Pajàu ùh khòh broq ca dađeh loh amùa taiq oh
daq haten, aih mai wa dìq oh daq dèh mai.

5 “ ‘ 'Bài pajàu ùh khòh coih gàu, got xàc kiang,
loq cat dèh chac cla. 6 Wì haq phai rìh hadròih
ca Boc Plình da wì haq, ùh khòh broq 'mèq ca
hiniq Boc Plình, ma jah 'màng aih wì haq am ca
Chuaq 'bài ngè tadreo bùh xam ùnh, aih dahwèq
da Boc Plình wì haq, taiq 'màng aih wì haq phai
wìa hadròih.

7 “ ‘Pajàu ùh khòh yŏc mangai tango yŏc 'bac,
hadai ùh jah yŏc mangai 'bìq ŏng cađac broq
mai, ma jah 'màng aih pajàu khoi đòiq crài wìa
hadròih ca Boc Plình dađeh. 8 'Màng aih pì phai
ngan pajàu aih khoi lah crài loh hadròih, taiq
haq am ngè tadreo da Boc Plình pì. Haq hadròih
ca pì, ma jah 'màng aih Au Chuaq hadròih, Haq
ma broq ca pì wìa hadròih.

9 “ ‘Tàng con cadrì da pajàu broq ca dađeh loh
amùa taiq broq mangai tango yŏc 'bac, aih broq
camaih ca baq, èh haq phai 'bìq bùh ta ùnh.

10 “ ‘Pajàu ha'nhèq ma yi ha'nhèq dèh oh daq
pajàu, khoi jah xùt dàu ta gàu đòiq atŏc broq
pajàu wa caxùnh eo hadròih, haq ùh khòh yŏc

'noh calôp gàu loq hich dèh eo, 11 hadai ùh jah
trùh haten ca hanang, 'nhac ca hanang da baq
loq miq haq, ji ùh jah broq dađeh loh ca amùa,
12 haq hadai ùh khòh loh khoi ca Nòi Hadròih,
hadai ùh jah broq 'mèq ca Nòi Hadròih da Boc
Plình dađeh, ma jah 'màng aih dàu xùt da Boc
Plình xôq ŏi ta gàu haq. Au Chuaq Boc Plình da
pì.

13 “ ‘Pajàu phai yŏc mangai cadrì ŏi xriu broq
mai. 14 Haq ùh khòh ta'nèp ca mangai cadrì
hadrô, mangai cađac ŏng, loq mangai tango yŏc
'bac, mahaq haq phai yŏcmangai cadrì ŏi xriu ta
jàn cla, 15 đòiq ùh hìaq broq amùa dèh ca xinoi
'ne jàn cla, ma jah 'màng aih Au Chuaq broq ca
haq wìa hadròih.’ ”

16 Chuaq doi ca Môise: 17 “Doi ca Arôn: ‘Ta
xinoi ìh pàng cô wa hloi 'nah ta 'nhòng atìq, ùh
khòh i mòiq ngai leq ma i teo xìt leq, jah yòng
am ngè tadreo ca Boc Plình. 18 Mangai leq ma i
teo xìt ùh kènh trùh haten, aih mangai: Ùh xau
mat, cwê, lip mùh, loq chac hamac ùh tôm xrôn,
19 tagoh tì, tagoh jènh, 20 cŏc crŏng, mangai đêq
dŏi, mat jôq jrê, rahenh loq hriac, padah clêu.
21 Ta xinoi pajàu Arôn, tàng i mangai leq i teo
xìt, ùh khòh trùh haten am ngè tadreo xam ùnh
ca Chuaq. Taiq haq i teo xìt ta chac, haq ùh kènh
trùh haten ca'bŏng tadreo am ngè ca Boc Plình
dađeh. 22 Haq jah caq dahwèq am ca Boc Plình
haq, xam ngè hadròih wa ngè dìq jaq hadròih,
23 mahaq taiq i ca teo xìt ta chac haq ùh kènh
lam haten ca bai prình loq haten ca ca'bŏng bùh
jreo xua thùm, taiq haq i ca teo xìt ta chac. 'Màng

aih, haq ùh hìaq broq 'mèq Nòi Hadròih Au, ma
jah 'màng aih, Au Chuaq broq nòi aih hadròih.’ ”

24Môise doi bàu 'màng aih ca Arônwa 'bài con
calô Arôn wa dìq ca jàn Is-ra-ên.

22
1 Chuaq doi hòm ca Môise: 2 “Ìh phai anoi ca

Arôn wa 'bài con calô haq: Wì phai ngan broq
geo 'bài ngè tadreo hadròih da jàn Is-ra-ên ma
am ca Au, waq ca wì haq ùh hìaq broq 'mèq ca
hiniq hadròih Au. Au Chuaq Boc Plình da pì.

3 “Phai doi ca wì: ‘Tàng pajàu leq ta xinoi pì
khoi 'bìq amùa, èh trùh haten ca 'bài ngè hadròih
jàn Is-ra-ên khoi dèch am ca Au, èh pajàu aih
phai hnan đac khoi ca enh ngìa Au. Au Chuaq
Boc Plình da pì.

4 “ ‘Tàng xinoi da Arôn i bình bacùn loq bình
làuq, èh ùh jah caq dahwèq caq khoi đòiq crài
loh hadròih trùh jò leq haq jah hreo lem. hadai
tàng i mangai leq bèq hiniq cleq ma 'bìq hanang
đùng troq loq i mangai calô leq loh diac taboc
khoi broq amùa, 5 loq troq bèq ngè 'yêh ma
rìh moq ta đùng, loq bèq mòiq ngai khoi 'bìq
amùa ùh kè ca bìac leq, aih broq ca haq amùa.
6Mangai leq bèq 'bài ngè aih, èh 'bìq amùa trùh
chìu xèq. Haq ùh jah caq dahwèq caq khoi đòiq
crài loh hadròih trùh jò khoi hùm ta diac. 7 Atìq
ca mat mahì clìh haq jah hreo, khoi èh men jah
caq dahwèq caq hadròih, ma jah 'màng aih cô
dahwèq caq haq. 8 Xinoi da Arôn ùh khòh caq
ngè aban cachìt đeh loq 'bìq baco rôm hich, đòiq

ùh hìaq broq ca dađeh ùh hreo. Au Chuaq Boc
Plình da pì.

9 “ ‘ 'Màng aih wì haq phai wèq bàu Au ma
tanap, đòiq wì ùh hìaq i tôiq ep cachìt taiq
ùh wèq tiaq ranenh Au wa broq bìac hadròih
loh amùa. Au Chuaq ma broq ca wì haq wìa
hadròih.

10 “ ‘Mangai leq enh gùng ca cadraq pajàu,
mangai ŏi đò ta hnem pajàu, loq mangai broq
bìac am ca haq, ùh khòh caq dahwèq caq
hadròih. 11 Mahaq mangai hapŏng leq ma khoi
jah pajàu 'noh 'bac rŏt wa mangai xa-ông ta
hnem hapŏng, èh men jah caq ngè caq hadròih.
12 Tàng con cadrì da pajàu yŏc ŏng ma ùh broq
pajàu, èh gu cadrì aih ùh jah caq dahwèq caq
hadròih am atŏc. 13 Mahaq tàng con cadrì da
pajàu wìa hadrô, loq 'bìq ŏng cađac, ùh i ca con,
èh hlài ŏi ti baq tìah ca jò haq ŏi 'yoh, èh haq
jah caq dahwèq caq da baq haq, mahaq ùh i ca
mangai leq enh gùng ca cadraq pajàu khòh caq.

14 “ ‘Tàng mangai leq troq lò caq dahwèq caq
hadròih, èh phai đèn hlài ca pajàu cùng haq
dàng dahwèq caq hadròih aih, wa ep am tam
mòiq phàn padam hòm.p 15 Pajàu ùh jah broq
'mèq ca ngè tadreo da jàn Is-ra-ênma am atŏc ca
Chuaq, 16 tiaq trong am ca mangai caq dahwèq
caq hadròih 'màng aih, èh wì haq ep pòq tôiq
dađeh ma khoi broq, ma jah 'màng aih, Au
Chuaq broq ca dahwèq aih wìa hadròih.’ ”

'Bài Ngè Tadreo Ùh Jah Dèch Am

17 Èh Chuaq doi ca Môise: 18 “Doi ca Arôn, 'bài
con calô haq, wa dìq ca jàn Is-ra-ên: ‘Mangai Is-
ra-ên leq, loq tamoi 'nang ŏi đò ta wì haq, dèch
am ngè tadreo ca Chuaq, 'nhac ca ngè tadreo
waiq pachac, loq ngè tadreo cla enh am đeh
broq ngè tadreo bùh, 19mangai aih phai rùp enh
calùh, 'bo calô, trìu calô, loq bubi calô ùh i ca
teo xìt leq. 20 Pì ùh jah am ngè leq ma i teo xìt,
èh ùh jah Chuaq nhàn yŏc. 21 Jò mangai am ca
Chuaq mòiq ngè tadreo waiq catèm xam 'bo loq
trìu ngè tadreo waiq pachac, loq ngè tadreo cla
enh am đeh, ngè tadreo aih phai ùh i ca teo xìt
leq. 22 Pì ùh jah am ca Chuaq ngè tadreo leq ùh
xau mat, i habau, cwê jènh, pa-êh, rahenh loq
rahenh pachòng. Pì ùh jah yŏc ngè aih broq ngè
tadreo xam ùnh am atŏc ca Chuaq ta ca'bŏng
tadreo. 23 Pì jah rùp mòiq toq 'bo loq trìu i jènh
yôh loq jènh đêq đòiq broq ngè tadreo to am đeh,
mahaq tàng yŏc 'mat đòiq broq ngè tadreo waiq
pachac, èh ngè aih ùh jah Chuaq nhàn yŏc. 24 Pì
ùh khòh dèch am ca Chuaq ngè tadreo leq ma
'bìq pràm clêu, pah clêu, loq 'bìq dahich clêu.
Pì ùh jah dèch am ngè tadreo 'màng aih ta dìq
ca nòi gùng da pì. 25 Mangai Diac 'noiq hadai
ùh jah am ca Boc Plình ngè tadreo leq ma 'bìq
'màng aih, taiq khoi i teo i xìt ta chac, èh ngè aih
Chuaq ùh nhàn yŏc.’ ”

26 Chuaq doi ca Môise: 27 “Jò 'bo con, trìu con,
loq bubi con neo xêh, haq ep ŏi dèh ti miq tapèh
hì. Enh hì rahem dang tŏc, jah yŏc haq broq ngè
tadreo xam ùnh am ca Chuaq, Chuaq nhàn yŏc.
28Mahaq 'nhac ca 'bo loq trìu, pì ùh jah pàc haq

wa con haq pajùm mòiq hì.
29 “Jò pì dèch am ngè tadreo manè apôi ca

Chuaq, èh phai am 'mang leq đòiq ngè tadreo aih
jah Chuaq lem manoh nhàn yŏc. 30 Ngè tadreo
aih phai caq ta mòiq hì aih. Ùh khòh đòiq trùh
xroq èh. Au Chuaq Boc Plình da pì.

31 “ 'Màng aih phai wèq broq tiaq bàu thê da
Au. Au Chuaq Boc Plình da pì. 32 Ùh khòh broq
'mèq ca hiniq hadròih Au, ma jah 'màng aih Au
phai jah padèch hadròih 'ne jàn Is-ra-ên. Au
Chuaq broq ca pì wìa hadròih, 33 ma khoi 'ràng
pì loh khoi ca gùng Aicàp đòiq Au broq Boc Plình
pì. Au Chuaq Boc Plình da pì.”

23
'Bài Ranenh da Hì Lè Càn

1 Chuaq doi hòm ca Môise: 2 “Phai am ca jàn
Is-ra-ên bàu tanap 'màng cô: ‘Cô 'bài hì lè khoi
pachì da Chuaq ma pì phai broq am ca tagop
hadròih.

3 “ ‘Pì phai broq bìac trom tadràu hì, mahaq
hì tapèh, aih Hì Sabat, hì padài. Aih hì tagop
hadròih ùh khòh broq mòiq bìac cleq. Aih Hì
Sabat da Chuaq. Pì phai tiaq bàu tanap cô ta nòi
leq pì ma ŏi.

4 “ ‘Cô 'bài lè da Chuaq, aih bìac tagop hadròih
pì phai anoi hlài trùh hì ma pajaq cô. 5 Trùh hì
14, khê mòiq, jò xèq dadrìch, aih Lè Lam Cwa
da Chuaq. 6 Hì 15, khê cô, aih Lè 'Benh Ùh Tah
Blo am ca Chuaq. Pì phai caq 'benh ùh tah blo
trom tapèh hì. 7Hì baxèm pì jah i mòiq hì tagop
hadròih, hì aih pì ùh jah broq 'nhac ca bìac cleq

ta hì aih. 8 Mahaq trom tapèh hì, pì phai am
ca Chuaq ngè tadreo dèch atŏc xam ùnh. Hì ma
tapèh, aih mòiq hì ta gop hadròih, pì ùh jah broq
'nhac ca bìac cleq ta hì aih.’ ”

9 Èh Chuaq doi ca Môise: 10 “Ìh phai doi ca jàn
Is-ra-ên: ‘Jò leq pì khoi jah mùt ta gùng Au ma
am ca pì, wa khoi jah gat 'mau, èh pì phai 'ràng
am ca pajàu achauq 'mau gàu mùa da pì. 11 Hì
atìq ca Hì Sabat, pajàu phai yŏc achauq 'mau aih
dèch atŏc am lam am hlài enh ngìa ca Chuaq
waq ca pì jah Chuaq nhàn yŏc. 12 Hì ma am
achauq 'mau dèch am lam am hlài aih, pì hadai
phai am ca Chuaq mòiq toq trìu con calô khoi
mòiq hanam, ùh i ca teo xìt leq, đòiq broq ngè
tadreo bùh am ca Chuaq. 13 Khoi èh am tam ngè
tadreo dèch am xam 'mau mì, baiq phàn mòiq
jàt êpha dàc 'yêh alôn ca dàu, broq ngè tadreo
xam ùnh am atŏc i hòi xua thùm ca Chuaq wa
ngè am xammòiq phàn pôn hin alac broq lè dèch
am dahwèq ôq. 14 Pì ùh jah caq 'benh, loq phi
adrenh loq pua neo xam 'mau neo aih adroi ca
jò pì 'ràng am ngè tadreo cô am ca Boc Plình
dađeh. Cô bàu thê pachì đòiq hloi hloi ca xinoi
pì.

15 “ ‘Rèn pàng hì atìq ca Hì Sabat, aih hì 'ràng
achauq 'mau dèch am lam am hlài, pì tình tôm
tapèh tùang lè. 16 Pì tình padam jàt hì trùh hì
atìq ca hì Sabat yàng ma tapèh, èh pì phai dèch
am mòiq ngè tadreo xam 'mau mì ma neo ca
Chuaq. 17 Pì phai 'ràng dèh enh hnem cla baiq
toq 'benh đòiq broq ngè tadreo dèch am lam am
hlài; 'benh aih broq xam baiq phàn mòiq jàt dàc

'yêh i blo, aih ngè gàumùa am ca Chuaq. 18Hadai
phai am hloi ti 'benh aih, tapèh toq trìu con calô
bu mòiq hanam, ùh i ca teo xìt leq, mòiq toq
'bo bu chuai wa baiq toq trìu calô đòiq broq ngè
tadreo bùh ca Chuaq. Ngè tadreo bùh xam ùnh
cô pajùm ngè tadreo dèch am xam 'mau mì wa
broq lè dèch am ngè ôq, aih ngè tadreo am atŏc i
hòi xua thùm lem manoh Chuaq. 19 Pì hadai phai
am mòiq toq bubi calô đòiq broq ngè tadreo rŏt
hlài enh tôiq lôi wa baiq toq trìu con calô bu
mòiq hanam, đòiq broq ngè tadreo waiq catèm.
20 Pajàu phai yŏc 'bài ngè tadreo aih, baiq toq
'benh broq xam 'mau gàu mùa, wa baiq toq trìu
con đòiq dèch am lam am hlài enh ngìa Chuaq.
'Bài ngè aih jah đòiq crài loh hadròih ca Chuaq
am ca pajàu. 21Hì aih pì phai anoi dìq ca jàn, wì
haq phai broq hì aih wìa hì tagop hadròih, pì ùh
jah broq 'nhac ca bìac cleq ta hì aih. Aih bàu thê
hloi hloi ca xinoi pì, 'nhac ca pì ŏi nòi leq.

22 “ ‘Jò pì gat dèh 'mau ta gùng, apaq gat hreo
hrìn, hadai ùh jah tŏch 'bài hadròc ma taclìh
hlài, mahaq phai đòiq 'nah aih ca mangai pa wa
am ca mangai jàn 'noiq ma ŏi ti pì. Au Chuaq,
Boc Plình da pì.’ ”

23 Chuaq doi hòm ca Môise: 24 “Ìh phai anoi
ca jàn Is-ra-ên: ‘Hì mòiq khê tapèh, jah i ca pì
mòiq hì đòiq padài. Aih mòiq hì tagop hadròih
broq lè, yŏc taliaq hlôi đòiq bahmàng ca dađeh.
25 Pì ùh jah broq 'nhac ca bìac cleq ta hì aih,
mahaq pì phai dèch am ngè tadreo xam ùnh am
ca Chuaq.’ ”

Hì Lè Ngè Tadreo Rŏt Hlài Enh Tôiq

26 Chuaq hadai tanap ca Môise: 27 “Wop hì 10,
khê tapèh, aih hì rŏt hlài enh tôiq lôi. Pì jah
i mòiq bìac tagop hadròih. Pì phai paha'neq
dèh manoh wa broq ngè tadreo xam ùnh dèch
atŏc am ca Chuaq. 28 Hì aih ùh khòh broq bìac
cleq, ma jah 'màng aih, aih hì rŏt hlài enh tôiq
lôi. Trom hì aih pì phai broq lè rŏt hlài enh
tôiq lôi am ca pì enh ngìa Chuaq pì, Boc Plình
pì. 29 Trom hì aih mangai leq ùh paha'neq dèh
manoh, èh haq phai 'bìq hnan đac khoi dèh ca
jàn cla. 30 Mangai leq broq 'nhac ca bìac cleq
hì aih, èh Au jêh cađac mangai aih khoi dèh ca
jàn cla. 31 Pì ùh khòh broq 'nhac ca bìac cleq.
Aih bàu thê hloi hloi ca xinoi pì, 'nhac ca ŏi nòi
leq. 32 Aih lè Sabat, mòiq hì padài ca pì. Pì phai
paha'neq dèh manoh. Hì hachìn, khê aih, enh
xèq hì cô trùh xèq hì da èh, pì phai wèq lè Sabat
dađeh.”

33 Chuaq doi hòm ca Môise: 34 “Ìh phai doi ca
jàn Is-ra-ên: ‘Hì 15, khê tapèh, pì phai ŏi đò ta
hapom tapèh hì đòiq broq Lè caq Hiniang am
ca Chuaq. 35 Hì baxèm, phai i mòiq hì ta gop
hadròih. Pì ùh jah broq 'nhac ca bìac cleq ta
hì aih. 36 Trom tapèh hì, pì phai am ngè tadreo
xam ùnh ca Chuaq. Hì rahem, pì phai i mòiq hì
ta gop hadròih hòm, wa am ngè tadreo xam ùnh
ca Chuaq. Aih mòiq hì tagop hadròih. Pì ùh jah
broq 'nhac ca bìac cleq ta hì aih.

37 “ ‘Aih 'bài hì lè càn caiq da Chuaq khoi pachì
ma pì phai anoi ca tagop hadròih đòiq broq ngè
tadreo xam ùnh atŏc am ca Chuaq – ngè tadreo
bùh, ngè tadreo dèch am xam 'mau mì, ngè

tadreo manè apôi, wa broq lè dèch am ngè ôq,
ngè leq khoi troq dèh hì aih, 38 enh gùng ca aih,
'bài hì lè Sabat da Chuaq wa 'bài ngè tadreo ma
'noiq, 'bài ngè tadreo khoi pachac am wa ngè to
am đeh ca Chuaq.

39 “ ‘Wop hì 15, khê tapèh, jò pì khoi gat 'mau
khoi gêh, pì phai broq hiniang da Chuaq trom
tapèh hì. Mahaq hì baxèm phai padài wa hì
rahem phai padài. 40 Hì baxèm pì phai yŏc
hamenh longma lem lình, acòng rêqwa hamenh
cràm hla wa long yùang liu kenh cròng diac, èh
pì jah yŏcmanoh lem bùi trom tapèh hì enh ngìa
Chuaq, Boc Plình da pì. 41 Rìm hanam, trùh khê
tapèh, pì phai wèq lè cô ca Chuaq. 'Màng aih
trom tapèh hì, aih wìa bàu thê broq hloi hloi ca
xinoi pì. 42 Rìm ngai ta jàn Is-ra-ên ma xa-ông
ta xinoi Is-ra-ên phai ŏi đò ta hapom tapèh hì,
43 waq ca xinoi pì jah loq, jò Au 'ràng jàn Is-ra-
ên loh khoi gùng Aicàp, Au am ca wì ŏi đò ta
hapom. Au Chuaq Boc Plình da pì.’ ”

44 'Màng aih, Môise anoi hlài ca jàn Is-ra-ên
'bài hì lè da Chuaq khoi pachì.

24
Ranenh ca Đen wa 'Benh

1 Chuaq doi ca Môise: 2 “Ìh phai thê jàn Is-ra-
ên 'ràng dàu ma dìq jaq lem khoi padit enh plì
ôliu, đòiq broq đen jah cheo hloi hloi. 3 Rìm hì
Arôn phai ta'mroq đen aih ta Hnem Traiq Cùh
Waiq đòiq enh gùng ca bai prình ma prình hòm
wêh jao, waq ca đen jah cheo hloi hloi enh ngìa
ca Chuaq enh xèq trùh xroq. Aih mòiq bàu thê

hloi hloi ca xinoi pì. 4Arôn phai ta'mroq 'bài đen
ŏi jang jènh đen broq xamwang, waq ca jah cheo
hloi hloi enh ngìa ca Chuaq.

5 “Èh phai yŏc dàc 'yêh broq 12 toq 'benh mì.
Mòiq toq 'benh phai i baiq phàn mòiq jàt êpha
dàc. 6 Phai ta'mroq đòiq baiq brong, mòiq brong
tadràu toq ta ca'bŏng broq xamwang enh ngìa ca
Chuaq. 7 Phai tah nhù hùang ta kenh rìm brong
'benh aih, đòiq broq phàn lè ngè bahmàng jah
wìa ngè tadreo xam ùnh atŏc am ca Chuaq. 8Rìm
Hì Sabat haq phai đòiq 'benh cô enh ngìa Chuaq.
'Benh cô wìa mòiq bìac wêh jao hloi hloi am ca
jàn Is-ra-ên. 9 Arôn wa 'bài con haq phai caq
'benh aih ta nòi hadròih, ma jah 'màng aih, aih
ngè dìq jaq hadròih am ca wì haq enh dìq ngè
xam ùnh da Chuaq, aih phàn da haq hloi hloi.”

Ranenh Capoch Đùng Trùh Chuaq
10 I mòiq ngai gu calô, miq haq mangai Is-ra-

ên, baq mangai Aicàp, ŏi ti jàn Is-ra-ên. Haq
tajêh ca mangai Is-ra-ên ta nòi traiq. 11 Mangai
calô aih waiq hanip wa capoch đùng trùh hiniq
Chuaq. Wì 'ràng haq ca Môise. (Miq haq hiniq
Sê-lô-mi, con cadrì da Đipri hadròng hadrech da
Đan.) 12 Wì haq clêh haq ta hnem tù gòm trùh
jò leq Chuaq mahno tình 'màng leq.

13 Èh Chuaq doi ca Môise: 14 “ 'Ràng mangai
ma loq waiq hanip aih loh enh gùng ca nòi traiq.
Dìq ca mangai leq ma i tàng haq capoch đùng
trùh Chuaq phai đòiq tì agàu haq. Èh dìq ca jàn
phai yŏc hmu tèm haq trùh cachìt. 15 Ìh phai
doi ca jàn Is-ra-ên: ‘Mangai leq waiq hanip Boc

Plình, èh haq ep pòq bìac hadrah da tôiq dađeh.
16 Mangai leq capoch đùng trùh hiniq Chuaq
phai 'bìq hadrah jêh đac; dìq ca jàn phai jêh haq
xam hmu. Mangai jàn 'noiq loq mangai Is-ra-ên,
tàng jò leq capoch đùng trùh hiniq Chuaq, èh ep
'bìq hadrah cachìt.

17 “ ‘Mangai leq jêh cachìt mangai, phai 'bìq
hadrah cachìt. 18Mangai leq jêh cachìt ngè aban
da mangai 'noiq, phai đèn hlài, aih phai am ngè
aban rìh đèn hlài ngè aban cachìt. 19Mangai leq
broq loh habau ca mangai haten hatìa ca dađeh,
èh wì broq habau chau ca mangai aih, 20 caxènh
đèn caxènh, mat đèn mat, hanenh đèn hanenh,
broq habau leq đèn habau aih. 21 'Màng aih,
mangai leq broq cachìt ca ngè aban, èh phai đèn
hlài. Mahaq mangai leq jêh cachìt ca mòiq ngai
leq, èh haq phai 'bìq hadrah cachìt. 22 Pì hadai
phai wèq ranenh cô, ùh kè ca mangai jàn 'noiq
loq mangai Is-ra-ên,ma jah 'màng aih, Au Chuaq
Boc Plình da pì.’ ”

23 'Màng aih Môise anoi hlài ca jàn Is-ra-ên,
thê 'ràng mangai ma khoi waiq hanip loh khoi
ca traiq tèm hmu haq. 'Màng aih jàn Is-ra-ên
broq tiaq troi bàu Chuaq ma khoi thê Môise.

25
Hanam Sabat

1 Chuaq doi ca Môise ta wang Sinai: 2 “Ìh phai
doi ca jàn Is-ra-ên: ‘Jò pì khoi mùt ta gùng Au
am ca pì, èh pì phai broq ca taneh gùng aih phai
wèq hì Sabat ca Chuaq. 3 Ta tadràu hanam, pì
rai 'mau wa tadràu hanam cat palaoq long nho

cleq clài, èh gop 'ràng mùt dahwèq aih, 4mahaq
hanam ma tapèh, aih hanam Sabat đòiq padài,
aih mòiq Sabat ca Chuaq. Pì ùh khòh rai adrech,
hadai ùh khòh cat palaoqwùan nho. 5Pì ùh khòh
gat wa ùh khòh gop 'mau hon đeh hanam padài
cô, wa ùh khòh kech wa gop plì nho ta wùan
nho ma ùh cat palaoq. Aih mòiq hanam Sabat
đòiq taneh padài. 6Dahwèq leq ma hon đeh enh
taneh jò hanam Sabat, aih jah broq dahwèq caq
tôm tàu am ca ìh, am ca hapŏng cadrì, hapŏng
calô, am ca mangai broq cùng ca pì wa mangai
jàn 'noiq ŏi ti pì. 7 Ngè aban da pì wa 'bài ngè
rôm ma ŏi ta gùng ji i tôm tàu dahwèq caq.

8 “ ‘Tapèh hanam pì phai đòiq taneh padài
mòiq hanam wa broq 'màng aih trùh hloi 49
hanam. 9 Hì 10, khê tapèh hanam aih, pì phai
hlôi kèn enh aki trìu calô jàp ca gùng, aih mòiq
hì rŏt dèch hlài enh tôiq lôi. 10 Pì phai lah crài
loh hadròih hanam yàng 50, èh anoi hlài bìac ùh
hìaq tawac pakènh aih dìq ca jàn ŏi ta gùng aih.
Aih hanam bùi ca pì. Mangai leq dìq jah nhàn
hlài dèh đùng taneh wa rìm ngai jah hlài dèh ta
cadraq. 11 Hanam yàng 50 aih hanam bùi lem
ca pì, ùh khòh rai, ùh khòh gat 'mau leq ma hon
đeh, hi khoi hadai ùh jah kech plì nho ma ùh i
cat palaoq. 12 Aih mòiq hanam bùi lem jah broq
hadròih ca pì. Pì jah caq toq dahwèq caq ma hon
dèh ta đùng.

13 “ ‘Ta hanam bùi lem cô, rìm ngai phai wìh
hlài broq craq ta taneh đùng dađeh.

14 “ ‘Mangai leq tech loq rŏt taneh đùng dèh
da bua, phai tình ma troq. 15 Jò rŏt taneh pì

phai tình jaq toq leq, tiaq ŏi i toq leq hanam trùh
hanam bùi lem aih. Mangai tech hadai phai tình
tiaq ŏi i toq leq hanam jah gop dahwèq. 16 Tàng
ŏi i bàc hanam, 'bac jaq jah yi bàc, mahaq tàng
ŏi i toq 'biaq hanam, 'bac jaq phai yi 'biaq, ma
jah 'màng aih cô ranenh tech rŏt dahwèq gat.
17 Apaq broq ùh ta-atoq ca dabau, mahaq phai
loq iu crè ca Boc Plình, taiq Au Chuaq, Boc Plình
da pì.

18 “ ‘Pì phai broq tiaq bàu thê Au, wèq cajap
ranenh Au wa broq tiaq, 'màng aih pì jah ŏi
catèm dèh ta gùng, 19wa taneh jah hon dahwèq
ca pì, đòiq pì jah caq panàc wa jah catèm dèh
ta gùng. 20 Mahaq tàng pì doi: “Nhèn èh ùh i
rai adrech ùh i gat, èh hanam tapèh nhèn yŏc
cleq ma caq?” 21 Èh hanam ma tadràu, Au am
xôq ramŏt ca pì. Hanam aih pì jah dahwèq tôm
ca piq hanam. 22 Hanam rahem, jò pì 'nang rai
adrech, pì xôq jah caq dahwèq enh hanam adroi
trùh jò jah gat hanam ma hachìn.

Bìac Tech wa Rŏt Hlài Taneh Xôxech
23 “ ‘Taneh ùh jah tech hloi, ma jah 'màng aih

taneh, aih taneh da Au. Pì ŏi ti Au tìah ca mangai
jàn 'noiq wa mangai ŏi đò. 24 'Màng aih, jò pì rŏt
đùng taneh, pì phai broq am ca mangai tech i
cwìang rŏt hlài dèh đùng xôxech aih.

25 “ ‘Tàng i mòiq ngai gùng cla loh ca pa, wa
tech dèh đùng taneh, èhmangai oh daq haten ca
mangai cô khòh rŏt hlài am ca haq taneh xôxech
da haq. 26 Tàng mangai ma tech taneh cô pi i ca
oh daq đòiq rŏt hlài da haq taneh, mahaq atìq
cô èh tàng haq jah i tôm 'bac, haq jah rŏt hlài

taneh aih. 27 Mangai aih phai tình sôq hanam
pàng jò haq ma tech taneh, khoi èh ca'naih ca
mangai rŏt taneh haq 'bac da 'bài hanam ma ŏi
hlài, khoi èh yŏc hlài dèh đùng taneh. 28Mahaq
tàngmangai aih khoi ranmahaq ùh jah 'bac đòiq
rŏt hlài dèh taneh, èh taneh haq khoi tech phai
ŏi ti mangai ma rŏt trùh hanam yàng 50, hanam
bùi lem. Mahaq ta hanam 50 aih, taneh jah hlài
ca mangai ma tech.

29 “ ‘Tàng cabô tech mòiq hnem ta phôq i pagia
dudan, èh haq i cwìang rŏt hlài jò khoi jah mòiq
hanam atìq ca haq ma tech. Haq i cwìang rŏt
hlài hnem tình pàng jò haq ma tech aih bu mòiq
hanam. 30Mahaq tàng haq ùh rŏt hlài trùh jò ma
pajaq mòiq hanam, èh hnem aih jah wìa taneh
ŏi hloi ti mangai ma rŏt aih, wa ca xinoi haq hloi
hloi. Ta hanam 50, hnem aih xôq jah taneh da
mangai ma rŏt aih. 31Mahaq dìq ca hnem ta plài
ma ùh i pagia phai ngan tìah ca đùng taneh. Dìq
ca nòi aih èhmangai ma tech jah rŏt hlài hanam
bùi lem, wa hnem aih jah hlài camangai ma tech.

32 “ ‘Ta 'bài phôq damangai Lêwi, 'bài hnem da
wì haq, 'nhac ca ŏi ta phôq, èh wì haq i cwìang
rŏt hlài dèh 'nhac ca jò leq. 33 'Màng aih, đùng
taneh leq da mangai Lêwi jah rŏt hlài, wa hnem
leq da mangai Lêwi khoi tech, èh trùh hanam 50,
hanam bùi lem, aih jah hlài ca mangai Lêwi, ma
jah 'màng aih hnem ta phôq da mangai Lêwi aih
cùng hang da wì haq 'ne jàn Is-ra-ên. 34 Mahaq
dìq ca đùng taneh da mangai Lêwi enh gùng
phôq, aih ùh jah tech, ma jah 'màng aih cùng
hang hloi hloi da wì haq.

Mangai Pa
35 “ ‘Tàng pì ŏi haten ca 'bài mangai pa, cùng

hang da haq ùh tôm đòiq ban dađeh, èh ep jùp
haq dìq, 'nhac camangai enh jàn 'noiq ŏi đò,waq
ca haq jah rìh ŏi ta pì. 36 Jò ammangai 'noiq bòch
wai 'bac, apaq bòch 'bac lòi hòm, mahaq pì phai
am mangai aih rìh ti pì, taiq pì loq iu crè ca Boc
Plình. 37 Jò ammangai aih mùan 'bac, apaq bòch
'bac lòi hòm,wa jò ammangai aih mùan dahwèq
caq, apaq bòch hlài. 38Au cô Chuaq Boc Plình da
pì ma khoi dŏih dèch pì loh khoi enh diac Aicàp
đòiq am ca pì taneh Ca-na-an, wa broq Boc Plình
pì.

39 “ ‘Tàng oh daq ma ŏi haten ca pì loh ca pa,
èh ep 'ràng tech dađeh ca pì, apaq thê haq broq
tìah ca hapŏng dìch, 40mahaq phai ngan mangai
aih tìah ca mangai broq mùan, loq mangai ŏi đò
ti pì, èh haq toq broq bìac trùh hanam lem bùi.
41 Khoi ca aih haq wa con caiq haq pi ŏi hnem
ìh hòm, èh wì haq hlài dèh ta hnem nhàn yŏc
dèh xôxech boc yaq. 42 Ma jah 'màng aih, wì
haq hapŏng Au, Au ma khoi 'ràng loh khoi gùng
Aicàp. Ùh khòh tech wì haq tìah ca wì ma tech
hapŏng dìch. 43 Pì ùh khòh wèq padit padiang
wì haq, mahaq phai iu crè ca Boc Plình pì.

44 “ ‘Pì jah rŏt hapŏng dìch cadrì wa calô enh
'bài jàn ta diac dudan ca pì. 45 Pì hadai jah rŏt
'bài hapŏng con caiq da mangai jàn 'noiq ŏi nòi
pì, wa wì haq khoi xa-ông loh ta gùng pì 'nang
ŏi. Wì haq jah broq cùng hang ca pì. 46 Pì jah
đòiq wì haq broq xôxech ca con xau pì hloi hloi.
Wì haq tìah ca mangai hapŏng dìch dìq dèh can

rìh. Mahaq phàn oh daq pì jàn Is-ra-ên, èh ùh i
ca mangai leq jah dahnen padit padiang.

47 “ ‘Tàng mangai jàn 'noiq, loq mangai tamoi
rìh ŏi ti pì, loh ca can padrŏng, wa mangai Is-ra-
ên loh ca pa, èh 'ràng tech dađeh ca mangai jàn
'noiq ŏi ta nòi pì, loq tech dađeh ca cadraq jàn
'noiq, 48 atìq ca haq khoi 'ràng tech dađeh, haq
xôq jah i cwìang rŏt hlài. Mangai oh daq haq jah
rŏt hlài haq, 49 dùch, con calô dùch, loq oh daq
ma 'noiq jah rŏt hlài haq, haq hadai jah rŏt hlài
dađeh tàng haq tôm tàu 'bac jèn. 50 Mangai aih
jah hatình ca mangai ma rŏt haq, enh hanam
haq ma tech dađeh trùh hanam bùi lem, cùng
ma tech èh jah tình tiaq sôq hanam bàc loq
'biaq. Aih tình tiaq hì cùng baha mangai caq
cùng. 51Tàng ŏi bàc hanam trùh hanam bùi lem,
mangai aih ep ca'naih mòiq phàn 'bac ma rŏt
hlài dađeh. 52 Tàng toq ŏi toq 'biaq hanam adroi
ca hanam bùi lem, èh haq hatình ca mangai ma
rŏt aih toq 'biaq 'bac. 53 Mangai enh jàn 'noiq
aih phai ngan mangai Is-ra-ên tìah ca mangai
ma broq caq cùng rìm hanam. Pì ùh khòh đòiq
mangai jàn 'noiq dahnen padit padiang mangai
Is-ra-ên.

54 “ ‘Tàng mangai Is-ra-ên 'nhòq jah rŏt hlài jò
trùh hanam bùi, 'màng aih haq wa con caiq haq
xôq ep ca'naih. 55 Ma jah 'màng aih jàn Is-ra-ên
hapŏng da Au ma 'ràng 'noh enh gùng Aicàp. Au
Chuaq Boc Plình da pì.

26
Xôq Ramŏt ca Mangai Loq Dì Tiaq

1 “ ‘Pì apaq broq 'bài dua 'mù, pùng padì dua
'mù, tùh 'mù, pa'nàng dèh ta gùng jrang xam
hmu, loq choh padì hmu broq dua 'mù leq, đòiq
bla-op dađeh enh ngìa ca 'mù aih, ma jah Au
Chuaq Boc Plình da pì.

2 “ ‘Pì phai wèq dìq Hì Sabat Au wa loq iu Nòi
Hadròih da Au. Au Chuaq da pì.

3 “ ‘Tàng pì iu tiaq bàu thê Au, wèq cajap bàu
thê da Au wa broq tiaq, 4 èh Au jah am mè troq
jò, taneh jah loh ca pì dahwèq caq wa long ta
đùng jah loh riang loh plì. 5 Joq 'nàng jò blai
'mau jah dùnh trùh jò kech plì nho, jò kech plì
nho jah trùh jò rai 'mau mì, pì jah caq panàc wa
jah ŏi catèm dèh ta gùng.

6 “ ‘Au am ca gùng pì can catèm đòiq pì jah cùi
ùh hìaq yùq crè. Au hadai jêh cađac 'bài ngè xòc
ta rôm ta gùng pì, wa ùh i chang gùm jah cwa
ta gùng pì, 7 mahaq pì jah hnan đac wì ma git
ca pì. Wì haq jah cro enh 'neq ca chang gùm pì;
8 padam ngai pì jah hnan 100 ngai wì haq. 100
ngai pì jah hnan 10.000 wì haq. Dìq ca mangai
git ca pì jah cro enh 'neq ca chang gùm pì.

9 “ ‘ 'Màng aih Au jah lem manoh ca pì, broq
ca pì jah xa-ông tam bàc. Au hadai broq wêh
jao ti pì. 10 Pì caq dahwèq mùa adroi 'nhòq dìq
dahwèq mùa atìq khoi trùh. 11 Au broq nòi Au
ŏi ta 'ne pì, èh manoh Au ùh i jò leq ramòt ca pì
loq 'noh đac pì. 12 Au jah lam pajùm ca pì, broq
Boc Plình pì, wa pì jah broq jàn Au. 13 Au Chuaq
Boc Plình da pì, Haq ma khoi 'nong pì loh khoi
enh gùng Aicàp đòiq pì pi hìaq ep broq hapŏng

dìch. Au khoi goh cađac long ech ca pì, broq ca
pì jah yòng jang.

Hadrah Baxa ca Mangai Ùh Dì Tiaq
14 “ ‘Mahaq tàng pì ùh dì tiaq Au wa ùh broq

tiaq bàu thê da Au, 15 tàng pì cađac bàu thê Au
wa manoh pì enh tajraq hlài ca bìac ep broq da
Au, đòiq pì ùh broq tiaq bàu thê da Au, wa blòq
hlài bìac wêh jao Au, 16 èh cô bìac Au jah ca'nìh
am ca pì: Au jah ca'nìh am ca pì bìac ramòt dìq
ca jaq, aih loh ca ca-ŏc hen, loh ca tacat da'rù,
broq ca pì loh ca pònh mat wa loq hŏnh manoh,
'ngwan ca pì rai adrechma jah 'màng aih mangai
git ca pì ma jah caq. 17 Au jah tajraq hlài ca pì,
'màng aih pì 'bìq mangai git ca pì jêh ta'blêq ca
pì, èh wì ma git ca pì jah wèq cwìang pì; èh pì
jah cadàumot 'nhac ca ùh i ca mangai hnan tiaq.

18 “ ‘Tàng trùh 'mòi 'màng aih mahaq pì xôq
ùh tàng bàu Au, taiq bìac broq tôiq pì, Au baxa
pì yi hnao ca aih tapèh yàng. 19Au jah bahnhung
đac manoh loq catèh da padren dêh pì. Au jah
broq plình da pì cadoq tìah ca mem, taneh tìah
ca đùng. 20 Pì jah 'noh padren 'ngwan, ma jah
'màng aih taneh ùh loh ca pì dahwèq caq, long
ùh loh riang, ùh loh plì.

21 “ ‘Tàng pì xôq ùh tàng bàu Au, ùh enh
tamàng Au, èh Au taiq tôiq pì, broq baxa pì yi
hnao ca aih tapèh yàng. 22 Au thê 'bài ngè ma
xòc ta rôm rùp 'bài con caiq pì, jêh đac da pì
ngè aban, broq ca sôq jàn yi 'biaq, trong lam pì
ùh dai i mangai lam.

23 “ ‘Trùh 'mòi 'màng aih, mahaq pì xôq ùh
tawìh hlài ta Au wa xôq enh tajraq hlài ca Au,

trùh 'mòi 'màng aih mahaq pì xôq ùh iu bìac
baxa da Au, xôq enh tajraq hlài ca Au, 24 èh Au
cô tajraq hlài ca pì. Taiq tôiq pì, Au jah baxa
yi hnao ca aih tam tapèh yàng hòm. 25 Au jah
'ràng chang gùm ta pì đòiq ca'naih hlài bìac pì
blàq wêh jao da Au. Jò pì tagop dabau ta phôq,
Au broq can hinìq trùh ta pì, khoi èh am pì ca wì
ma git jah ta'blêq ca pì. 26 Jò Au ajèn 'ràng can
pangot hrah, 10 ngai gu cadrì pajùm bùh 'benh
mòiq tanùh, wì haq càng 'benh aih tang ha'nech
ca pì, 'màng aih pì caq ma ùh panàc.

27 “ ‘Trùh 'mòi 'màng aihmahaq pì xôq ùh tàng
bàu Au, enh tajraq hlài ca Au, 28 èh Au dìq jaq
nòih wa tajraq hlài ca pì, Au taiq tôiq pì ma broq
baxa pì yi hnao ca aih tapèh yàng hòm. 29 Èh pì
jah caq jam con calô wa con cadrì da pì. 30 Hi
khoi Au jah raliang cađac ca'bŏng tadreo ta nòi
ha'nhèq da pì, broq ta-ùc cađac dìq ca'bŏng bùh
jreo xùa thùm, khoi èh đòiq hanang pì enh 'nhèq
ca dìq dua 'mù khoi raliang da pì, taiq manoh
Au ramòt ca pì dìq jaq. 31 Au broq ca phôq pì
loh ca raliang ralàc, nòi hadròih pì wìa hatenh
hatot, èh Au pi nhàn yŏc ngè xua thùm da pì
hòm. 32 Au jah broq ca gùng pì loh ca wang wê
wang wot, èh mangai ma git ca pì ma ŏi ta gùng
aih, hadai loh ca hamàih. 33Au palac cađac pì ta
rìm jàn, khoi èh 'noh chang gùm tiaq ti cloh pì,
'màng aih gùng loh ca ŏi dech, wa phôq pì loh
ca raliang ralàc. 34 Jò aih đùng taneh jah padài
wa ŏi dech jò pì ŏi ta diac wì ma git ca pì. Jò aih
đùng taneh jah padài đòiq jah bùi hùang dìq ca
hanam Sabat. 35 Jò đùng taneh ŏi dech, haq jah



Lêwi 26:36 lxxxi Lêwi 26:43

padài, ma jah 'màng aih jò pì ŏi ŏi dèh ta đùng
aih, haq ùh jah padài ta dìq ca hanam Sabat da
pì.

36 “ ‘Ŏi i mangai leq ta pì jah rìh, jò pì ŏi ta gùng
wìmangai ma git ca pì, Au broq camanohwì yùq
crè, èh atêh hla taclìh xôq broq ca wì haq cadàu
mot, ùh crài cleq ca cadàu mot ca chang gùm,
'nhac ùh i ca mangai wê chang gùm hnan tiaq.
37 Mangai cô cro enh 'nhèq ca mangai tau tìah
ca cadàu ca mangai wê chang gùm 'mat, 'nhac
ca ùh i ca mangai leq hnan tiaq wì haq, ma jah
'màng aih pì ùh i ca padren đòiq tajraq dèh ca
'bài mangai ma git ca pì. 38 Pì cachìt ta'ne jàn
'noiq, èh gùng da wì ma git ca pì jah lŏn pì. 39 Ta
pì tàng i ma leq ma ŏi rìh taiq bìac ngang dù
dađeh wa bìac ngang dù boc yaq pì, broq ca pì
loh ca ragìq ragôm ta gùng wì.

40 “ ‘Tàng wì haq anoi 'noh dèh bìac ngang dù
dađeh wa bìac ngang dù boc yaq dađeh khoi
broq, aih tôiq tajraq hlài ca Au, 41 trùh 'mòi Au
hadai tajraq ca wì haq, 'ràngwì haqmùt ta taneh
mangai ma git ca wì haq. – Mahaq manàiq cô
tàng bìac ùh chìuq cat akia ta manoh da wì haq
jah wìa paha'neq dađeh waq ca wì haq cađac
dèh manoh broq ngang dù, 42 èh Au jah hmàng
hlài bìac wêh jao Au ma khoi broq ca Jacôp, ca
Isac, ca Ap-ra-ham. Au hmàng hlài ca gùng cô wa
hmàng hlài ca taneh gùng wì haq. 43 Taneh ma
khoi ŏi dech jah padài dìq ca hanam Sabat, tiaq
dèh pàng hanamwì haq ma cađac nòi aih. Jò aih
wì haq anoq hlài dèh manoh taiq tôiq lôi dađeh,
ma jah 'màng aih wì haq tajraq hlài ca bìac ep

broq da Au, wa manoh wì haq ramòt ca bàu thê
Au. 44 'Nhac 'màng aih, jò wì haq 'nang ŏi ta gùng
mangai ma git ca wì haq, Au hadai ùh cađac wì
haq, ùh hìaq ramòt ca wì haq trùh 'mòi raliang
cađac wì haq, èh blòq bìac wêh jao Au ma broq
ca wì haq, ma jah 'màng aih Au Chuaq Boc Plình
da wì haq. 45Au taiq wì haq, jah hmàng hlài bìac
wêh jao Au ma khoi broq ca boc yaq wì haq; Au
ma khoi 'ràng wì haq loh khoi enh gùng Aicàp
enh ngìa ca jàn 'noiq, đòiq broq Boc Plình da wì
haq. Au cô Chuaq.’ ”

46 Aih dìq ca bàu thê, bìac ep broq wa ranenh
da Chuaq khoi broq cajap cajình broq loh ta 'ne
Haq wa jàn Is-ra-ên, wa khoi anoi ca Môise ta
wang Sinai.

27
Ranenh da Ngè Pachac Am ca Chuaq

1 Chuaq doi hòm ca Môise: 2 “Doi ca jàn Is-ra-
ên: ‘Jò i mangai leq pachac am dađeh ca Chuaq,
èh ep am 'bac tiaq sôq 'bac khoi pajaq ca con
mangai. 3Gu calô enh 20 hanam trùh 60 hanam,
èh pajaq ca haq 50 hliac 'bac tiaq siêclò da Hnem
Traiq CùhWaiq. 4 Tàng gu cadrì, pajaq ca haq 30
hliac 'bac. 5Tàngmangai calô enh padam hanam
trùh 20 hanam, èh ep pajaq ca haq 20 hliac 'bac,
wa 10 siêclò 'bac ca mangai cadrì. 6Mahaq tàng
mangai 'yoh enh mòiq khê trùh padam hanam,
èh ep pajaq padam hliac 'bac ca mangai calô wa
piq hliac 'bac ca mangai cadrì. 7 Tàng mangai
craq enh 60 dang tŏc, ìh ep pajaq 10 padam hliac
'bac ca mangai calô wa 10 hliac 'bac ca mangai

gu cadrì. 8 Mahaq tàng mangai ma khoi pachac
aih dìq jaq pa, ùh i ca 'bac am tiaq ìh ma khoi
pajaq, èh phai 'ràng mangai aih enh ngìa pajàu
đòiq pajàu pajaq toq leq; sôq ma ep am tiaq dèh
can hlàt da mangai ma pajaq.

9 “ ‘Tàng mangai leq pachac am mòiq toq ngè
aban đòiq broq ngè tadreo ca Chuaq, aih ep waq
ca ngè aban hadròih. 10Mangai aih ùh jah halìh,
hadai ùh jah yŏcma lem thai ca 'mèq, loq yŏcma
'mèq thai ca ma lem. Tàng haq halìh 'màng aih,
èh baiq toq aih dìq wìa ngè hadròih. 11 Mahaq
tàng ngè aban ma am, aih ngè aban ùh hreo, ùh
jah broq ngè tadreo am ca Chuaq, èh 'ràng ngè
aban aih enh ngìa ca pajàu. 12 Èh pajàu aih phai
tình ngè aban aih jah toq leq 'bac tiaq ngè aih
lem loq 'mèq, hi mac ca pajaq tình 'bac, aih sôq
'bac mangai pachac ep ca'naih. 13 Mahaq tàng
mangai aih enh rŏt hlài, èh ep am tam mòiq
phàn padam sôq 'bac ma pajàu khoi pajaq.

14 “ ‘Tàng i mangai lah crài loh hadròih dèh
hnem am ca Chuaq, èh pajàu ngan 'mèq loq lem
đòiq pajaq. Haq ep am dì tiaq 'bac ma pajàu khoi
pajaq aih. 15Mahaq tàngmangai aih enh rŏt hlài
dèh hnem, èh ep am tam mòiq phàn padam jaq
haq ma khoi pajaq, èh hnem jah hlàimangai aih.

16 “ ‘Tàng mangai leq enh am dèh mòiq phàn
đùng taneh ca Chuaq, èh haq ep am pajaq tiaq
dèh adrech nhet đòiq rai ta đùng aih. 'Màng
aih phai tình 50 hliac 'bac ca 32 lìt adrech 'mau
mat. 17 Tàng mangai aih am đùng taneh aih
troq jò hanam bùi lem, èh 'bac jaq aih ùh halìh.
18 Mahaq tàng mangai aih am dèh đùng taneh

atìq ca hanam bùi lem, èh pajàu phai tình tiaq
hanam ma ŏi aih trùh hanam bùi ma atìq đòiq
tình ca jaq đùng aih. 'Màng aih, 'bac jaq da đùng
taneh aih loh yi 'biaq. 19 Tàng haq khoi am dèh
đùng taneh ca Chuaq mahaq enh rŏt hlài, èh haq
ep am tam mòiq phàn padam 'bac jaq đòiq đùng
aih jah hlài cla haq. 20 Mahaq tàng mangai aih
khoi tech hlài đùng aih ca mangai 'noiq, èh haq
ùh enh rŏt hlài, 'màng aih haq pi jah rŏt hlài
hòm. 21 Jò trùh hanam bùi lem, taneh đùng jah
hlài dŏng dìq ca mangai ma tech, mahaq đùng
jah wìa hadròih đòiq crài ca Chuaq, èh đùng aih
jah wìa cùng hang da pajàu.

22 “ ‘Tàng i mangai leq enh am ca Chuaq đùng
taneh haq rŏt, mahaq ùh xài đùng haq jah dèh
enh miq baq, 23 èh pajàu dì tiaq bàu haq ma
pajaq trùh hanam lem bùi, khoi èh hì aih raq
mangai cô phai am sôq 'bac aih tajì dèh ca jaq
đùng, ma jah 'màng aih cô đùng khoi đòiq crài
ca Chuaq, 24 Trùh hanam bùi lem đùng taneh aih
jah hlài ca mangai ma tech aih. 25 Bìac ma pajàu
pajaq aih dì tiaq dèh siêclò Nòi Hadròih, mòiq
siêclò jaq 20 gêra.

26 “ ‘Mahaq ùh jah i mangai leq am ca Chuaq
con ramua ta ngè aban dađeh, 'nhac ca 'bo loq
trìu, ma jah 'màng aih con ramua da ngè aban,
aih khoi da Chuaq. 27 Tàng aih ngè aban tiaq dèh
adrech ùh hreo, mangai aih ep dì tiaq jaq pajàu
ma khoi pachì, wa am tam mòiq phàn padam
đòiq rŏt hlài ngè aih. Tàng mangai ma am aih
ùh rŏt hlài tiaq pajàu ma pajaq cô, èh ep tech
ngè aih tiaq haq ma pajaq hlài hòm.

28 “ ‘Mahaq enh gùng ca aih, ngè leq ma khoi
jah am ca Chuaq, 'nhac mangai, ngè aban loq
taneh đùng da can cadraq, èh ùh 'ràng tech
hadai ùh jah rŏt hlài, ma jah 'màng aih ùh kè
ca ngè bìac cleq khoi am ca Chuaq dìq jah wìa
ca Chuaq.

29 “ ‘Dìq ca mangai ma khoi jah pajaq đòiq
cachìt tiaq ranenh, ùh jah rŏt dèch hlài, mahaq
mangai aih phai 'bìq jêh đac.

30 “ ‘Dìq dŏng mòiq phàn mòiq jàt dahwèq ma
abèq achap, 'nhac ca plì long, loq dahwèq enh
taneh đùng, jah dŏng da Chuaq, aih ngè hadròih
đòiq crài ca Chuaq. 31 Tàng i mangai leq rŏt hlài
ngè leq enh mòiq phàn mòiq jàt dađeh, èh phai
am tam mòiq phàn padam. 32Khoi èh trùh mòiq
phàn jàt ca calùh 'bo, trìu mangai ma ban wa
khoi rèn tiaq yŏc long dùi patô ma leq ma trùh
sôq 10, ma aih hadròih đòiq crài ca Chuaq. 33Ùh
jah ràih ma 'mèq loq lem, hadai ùh jah yŏc ngè
ma 'noiq thai ca ngè ma khoi i. Tàng yŏc ngè
ma 'noiq thai ca ngè ma khoi i, aih dìq jah dŏng
Chuaq, ùh khòh rŏt hlài haq.’ ”

34 Aih bàu ma Chuaq doi ca Môise ta wang
Sinai đòiq anoi hlài ca jàn Is-ra-ên.

